
 

 

 

 

„Það er alveg öruggt að ég hef þroskast“ 

 Reynsla einstaklinga af atvinnuleysi og þátttöku í vinnumarkaðsúrræðinu 

Vinnandi vegi                                              

 

 

 

Guðný Eyþórsdóttir 

 

 

 

 

 

Lokaverkefni til MA–gráðu í náms- og starfsráðgjöf 

 

Félagsvísindasvið 

 

 



 

 

 

„Það er alveg öruggt að ég hef þroskast“ 

Reynsla einstaklinga af atvinnuleysi og þátttöku í vinnumarkaðsúrræðinu         

Vinnandi vegi 

 

 

 

Guðný Eyþórsdóttir 

 

 

 

 

 

 

 

 

 

 

 

 

 

 

 

 

Lokaverkefni til MA–gráðu í Náms- og starfsráðgjöf 

Leiðbeinandi: Guðbjörg Vilhjálmsdóttir 

 

Félags- og mannvísindadeild 

Félagsvísindasvið Háskóla Íslands 

Október 2014 



 

Ritgerð þessi er lokaverkefni til MA–gráðu í Náms- og starfsráðgjöf og er óheimilt 

að afrita ritgerðina á nokkurn hátt nema með leyfi rétthafa. 

© Guðný Eyþórsdóttir 2014 

 

 

Reykjavík, Ísland 2014



3 

 

 

Útdráttur 

Megin markmið rannsóknarinnar var að skoða hvernig viðmælendur tókust á við 

atvinnuleysi ásamt því að fá innsýn í reynslu þeirra og ávinning af þátttöku í 

vinnumarkaðsúrræðinu Vinnandi vegi. Áhersla var lögð á að kanna áhrif 

atvinnuleysis á líðan viðmælenda og persónulegan ávinning þeirra af þátttöku í 

Vinnandi vegi. Tekin voru viðtöl við sex einstaklinga yfir þrítugu, sem voru enn 

starfandi á vegum úrræðisins. Vinnumarkaðsúrræðið Vinnandi vegur var sett af 

stað í kjölfar efnahagshrunsins 2008 sem olli mesta atvinnuleysi sem mælst hefur 

á Íslandi. Vitað er að afleiðingar atvinnuleysis geta verið margar og misalvarlegar. 

Vinnumarkaðsúrræði líkt og Vinnandi vegu hafa reynst vel í því að sporna gegn 

þessum afleiðingum og að koma atvinnulausum einstaklingum aftur út á 

vinnumarkaðinn. Helstu niðurstöður bentu til að atvinnuleysið hafi haft minni 

áhrif á þá sem höfðu félagslegan stuðning og voru virkir heldur en þá sem fengu 

lítinn stuðning og voru óvirkir. Viðmælendur voru misánægðir með upplifun sína 

og reynslu en einungis tveimur bauðst áframhaldandi ráðning. En flestir voru í 

heildina sáttir og töldu sig hafa eflst á einhvern hátt í kjölfar þátttökunnar í 

Vinnandi vegi.  

Abstract 

The main objective of this study is to examine how participants dealt with 

unemployment and to gain insight into their experience and the benefits of their 

participation of the labor market program Vinnandi vegur. The aim was to 

examine the effects of unemployment on the well-being of the participants and 

personal benefits of their participation in Vinnandi vagur. The study was based on 

interviews with six people over thirty years of age who were still participating in 

the program. The labor market program Vinnandi vegur was a response to the 

economic collapse 2008 that caused the highest unemployment rate ever in 

Iceland. Unemployment is known to have many consequences, some worse than 

others. Labor market programs that aim to enhance work participation, such as 

Vinnandi vegur, have proven to be an effective protection against those 

consequences and in getting unemployed people back to the labor market. The 

results of the study show that social support and being active helps people to deal 

with unemployment. Not all participants were equally satisfied with the program 

but all of them benefitted in some way from taking part in Vinnandi vegur. 

Formáli 

Rannsókn þessi er lokaverkefni í 120 eininga (ECTS) eininga meistaranámi í náms- og 

starfsráðgjöf við félags- og mannvísindadeild Háskóla Íslands og er vægi hennar 30 ECTS. 

Rannsóknin er eigindleg og var markmið hennar að kanna reynslu viðmælenda af atvinnuleysi 

og þátttöku í vinnumarkaðsúrræðinu Vinnandi vegur. Áhugi minn á viðfangsefninu kviknaði í 

starfsþjálfun á Vinnumálastofnun í meistaranámi mínu í náms- og starfsráðgjöf við Háskóla 

Íslands. Þá tók ég eftir á hve ólíkan hátt atvinnulausir einstaklingar tókust á við atvinnuleysi 

og þau úrræði sem Vinnumálastofnun bauð upp á. Því langaði mig að gefa nokkrum 

atvinnuleitendum tækifæri til að segja frá sínum skoðunum og reynslu, óhindrað í því 

umhverfi sem þeir kusu. Rannsóknin snýr að upplifun sex viðmælenda af 

langtímaatvinnuleysi í miðri efnahagskreppu og upplifun þeirra á vinnumarkaðsúrræðinu 

Vinnandi vegur. Sérstök áhersla var lögð á að kanna helstu áhrif atvinnuleysis á líf þessara 

einstaklinga og ávinning þeirra af þátttöku í Vinnandi vegi. Vonast var til að með því að fá 

dýpri innsýn inn í veruleika atvinnulausra og þátttakenda í vinnumarkaðsúrræðum gæti það 

orðið til þess að bæta skilning á aðstæðum þeirra og þörfum. Þannig aukast líkur á að 

atvinnuleitendur fái þjónustu, ráðgjöf og úrræði við hæfi, svo hagur þeirra og hæfni fái betur 

notið sín í framtíðinni.  

Ég vil byrja á því að þakka viðmælendum mínum kærlega fyrir að hafa tekið þátt í 

rannsókninni og leiðbeinanda mínum, Dr. Guðbjörgu Vilhjálmsdóttur, fyrir faglega leiðsögn 

við gerð þessarar ritgerðar. Einnig vil ég þakka vinkonu minni, Eyrúnu Magnúsdóttur, fyrir 

yfirlestur og gagnlegar ábendingar. Þá vil ég færa móður minni Lilju Guðbjartsdóttur og 

stjúpföður, Ólafi Gísla Sigurjónssyni, mínar bestu þakkir fyrir ómetanlegan stuðning á meðan 

námi stóð og fyrir að vera alltaf til staðar þegar á að þarf að halda. Án þeirra hjálpar hefði 

þetta verkefni ekki orðið að veruleika og er ég þeim ævinlega þakklát. Að lokum vil ég þakka 

eiginmanni mínum, Andra Karlssyni, fyrir þá ómældu hvatningu, þolinmæði og ást sem hann 

hefur ávalt veitt mér. 

Inngangur 

Atvinna spilar stórt hlutverk í lífi flestra og er mikilvægur partur af sjálfsmati þeirra. Vinnan 

tengir fólk við samfélagið og veitir því jafnvel tilgang með lífinu. Það er flestum þungbær 

reynsla að vera atvinnulaus og er mikilvægt fyrir náms- og starfsráðgjafa, og aðrar 

hjálparstéttir, að hafa innsýn í þá reynslu. Á fagsviði náms- og starfsráðgjafar hafa orðið til 

úrræði fyrir atvinnulausa og er mikilvægt að öðlast frekari þekkingu á því hvort og hvernig 

stuðningur fæst í slíkum úrræðum sem ætlað er að styðja við bakið á atvinnulausum 

einstaklingum.           

 Á Íslandi hefur löngum verið hátt atvinnustig í samanburði við aðrar þjóðir og 

atvinnuleysi verið með því allra minnsta í heiminum (Stefán Ólafsson og Arnaldur Sölvi 

Kristjánsson; OECD, 2011) og í lok árs 2007 var skráð atvinnuleysi undir 1% 

(Vinnumálastofnun, 2014; Vinnumálastofnun, 2007). Haustið 2008 hrundi íslenska 

efnahagskerfið með gríðarlegum áhrifum á samfélagið. Atvinnuleysið jókst til muna og náði 

nýjum og óþekktum hæðum. Á skömmum tíma urðu þúsundir manna án vinnu en um árslok 

2008 voru rúmlega fimm þúsund einstaklingar án vinnu (Vinnumálastofnun, 2008). Fjöldi 

langtímaatvinnulausra jókst einnig sífellt á árunum eftir hrun (Stefán Ólafsson og Arnaldur 

Sölvi Kristjánsson; Vinnumálastofnun, 2010). Hæst mældist atvinnuleysið í október 2010 

þegar það fór í rúm 9% (Vinnumálastofnun, 2014). Ytri og óvæntar aðstæður sem leiða til 

atvinnuleysis geta valdið miklu áfalli og haft afar neikvæðar afleiðingar á líf fólks (Blustein, 

2006; Böttcher, 2008; Landy og Conte, 2010). En persónueiginleikar og aðstæður hvers og 

eins hafa mikið um það að segja hvernig fólk bregst við atvinnuleysi og tekst á við hindranir 

sem því gæti fylgt (Bandura, 1994; Savickas, 2005).  

Þrátt fyrir efnahagskreppu var víða þörf fyrir starfsfólk á ólíkum sviðum 

atvinnulífsins. Með hagsmuni samfélagsins í heild í huga réðust samtök atvinnurekenda, 

sveitarfélaga, stéttarfélaga og ríkis í vinnumarkaðsaðgerðir sem miðuðu að því að koma 

hjólum atvinnulífsins aftur af stað eftir hrun (Félag atvinnurekenda, 2012; Vinnumálastofnun, 

e.d.). Árið 2012 bauðst atvinnuleitendum til boða að taka þátt í vinnumarkaðsúrræði sem 

hafði það að markmiði að vinna gegn atvinnuleysi og gefa atvinnulausum tækifæri til að fara 

aftur út á vinnumarkaðinn með sérstakri áherslu á langtímaatvinnulausa (OECD, e.d.; 

Vinnumálastofnun, e.d.). Þetta vinnumarkaðsúrræði fékk nafnið Vinnandi vegur og er það 

úrræði sem fjallað verður sérstaklega um í þessari ritgerð.  

Viðmælendurnir voru þrjár konur og þrír karlmenn á aldrinum 30 til 53 ára og var 

markmið rannsóknarinnar að fá innsýn í reynslu þeirra af atvinnuleysi og af þátttöku í 

vinnumarkaðsúrræðinu Vinnandi vegi. Ritgerðin er sett upp á þann hátt að í byrjun er fjallað 

um skilgreiningar á þeim hugtökum sem eru gegnumgangandi í allri ritgerðinni. Í framhaldinu 

er kynning á Vinnumálastofnun og þeim lögum sem hún vinnur eftir en lög um 

atvinnuleysistryggingar mynda þann ramma sem atvinnulausir einstaklingar þurfa að halda sig 

innan til að missa ekki bótarétt sinn. Næsti kafli fjallar um vinnumarkaðsúrræði og hlutverk 

þeirra og virkni. Þá er nánari umfjöllun um það vinnumarkaðsúrræði sem er hér í brennidepli, 

Vinnandi veg, tilkomu þess, markmið og uppbyggingu.  

 Í inngangskafla er fjallað um þátt atvinnu í lífi fólks, hlutverk og áhrif atvinnu á 

einstaklinga, og í framhaldinu hvað áhrif það getur haft á líf fólks að vera án vinnu sérstaklega 

til lengri tíma. Seinni hluti fræðilega hlutans snýr að kenningum er varða starfsferil fólks. Þar 

er leitast við að skýra hvernig gagnvirk tengsl persónueiginleika, aðstæðna og viðbragða geta 

haft áhrif á líf atvinnulausa einstaklinga. Að endingu verður fjallað stuttlega um niðurstöður 

könnunar Vinnumálastofnunar og helstu niðurstöður varðandi Vinnandi veg og 

rannsóknarspurningar settar fram. Næsti kafli fjallar um aðferðafræði og þá rannsóknaraðferð 

sem notast var við í þessu verkefni. Þátttakendur eru svo kynntir og farið er yfir framkvæmd, 

úrvinnslu og gæði rannsóknaraðferðarinnar. Í þriðja kafla verður fjallað um niðurstöður 

rannsóknarinnar og þau þemu sem komu fram í viðtölum við viðmælendur. Að lokum eru 

niðurstöður rannsóknarinnar bornar saman við fræði og kenningar um möguleg áhrif 

atvinnuleysis á einstaklinga sem fyrir því verða. Einnig verða niðurstöður ræddar í samhengi 

við niðurstöður nýlegrar könnunar á árangri nokkurra úrræða Vinnumálastfonunar, þar á 

meðal Vinnandi vegs.  

 

Skilgreining hugtaka 

Þar sem markmið rannsóknarinnar er meðal annars að kanna upplifun viðmælenda á 

atvinnuleysi þá koma endurtekið fram hugtök sem rétt er að byrja á að skilgreina og útskýra á 

hvaða hátt þau verða notuð í ritgerðinni.  

 Hugtökin atvinnumissir og atvinnuleysi hafa ólíka merkingu. Atvinnumissir er 

skilgreindur sem atburður í lífi fólks sem það hefur ekki stjórn á og leiðir til tekjumissis. 

Atvinnuleysi er hins vegar ferli og vísar í ákveðið tímabil í lífi fólks og er mikilvægt að gera 

greinarmun þarna á milli (Helena Jónsdóttir, 2009). Skilgreiningar á atvinnuleysi geta verið 

ólíkar milli landa og ára og þess vegna er varasamt að bera saman mælingar ef skilgreiningum 

ber ekki saman. Í dag fara flestar þjóðir eftir skilgreiningu Alþjóðavinnumálastofnunar (e. 

International Labour Organization eða ILO) en samkvæmt henni teljast þeir atvinnulausir sem 

eru án launaðrar vinnu en í virkri atvinnuleit og tilbúnir að hefja störf (Edgell, 2006). Virk 

atvinnuleit felur í sér staðfest frumkvæði í atvinnuleit og vilja til þátttöku í 

vinnumarkaðsúrræðum (Lög um atvinnuleysistryggingar nr. 54/2006). Í rannsóknum sem 

fjalla um atvinnuleysi er yfirleitt miðað við að atvinnuleit hafi varað í fjórar vikur til að 

auðvelda samanburð milli þjóða en þó er það ekki algilt. Stundum mælir ILO með einfaldari 

viðmiðum á atvinnuleysi og er þá nóg að miða við að einstaklingar séu án vinnu og tilbúnir að 

hefja störf (Edgell, 2006; ILO, 2012). 

Skilgreining Hagstofu Íslands á atvinnuleysi er nánast sú sama og sú sem 

Alþjóðavinnumálastofnunin notast við. Hérlendis er miðað við að einstaklingar séu 

atvinnulausir ef þeir eru án atvinnu í viðmiðunarviku könnunar, þ.e. höfðu hvorki atvinnu né 

voru í vinnu (í eina klukkustund eða lengur) sem launþegar eða sjálfstætt starfandi, hafi leitað 

að vinnu síðastliðnar fjórar vikur, séu í virkri atvinnuleit og geti hafið störf innan tveggja 

vikna. Líkt og með skilgreiningu á atvinnuleysi þá er skilgreining á langtímaatvinnuleysi ekki 

alltaf sú sama en algeng alþjóðleg skilgreining miðar við að einstaklingar sem séu án atvinnu í 

eitt ár eða lengur teljist langtímaatvinnulausir og er sú skilgreining einnig notuð hérlendis 

(Hagstofa Íslands, e.d., OECD, 2010).  

Hvort sem einstaklingar eru atvinnulausir til lengri eða skemmri tíma þá sér 

Vinnumálastofnun um öll málefni er þá varðar og veitir atvinnuleitendum alla þá þjónustu 

sem lög kveða á um og farið verður yfir í næsta kafla (Vinnumálastofnun, e.d.-b). 

 

Vinnumálastofnun og lög sem snúa að bótaþegum 

Sterk tengsl eru á milli stofnana vinnumarkaðarins og atvinnuleysis. Þær stofnanir sem vinna 

lögum samkvæmt að því að auka virka atvinnuleit, fækka uppsögnum og lækka 

atvinnuleysisbætur, þegar hagkerfi eru í jafnvægi, stuðla einnig að því að lækka 

atvinnuleysisstig og auka mannauð (Nickell, 2003). Að sama skapi eru einnig sterk tengsl 

milli laga Vinnumálastofnunar og atvinnuleitenda sem þurfa að hlíta hinum ýmsu lögum, 

skyldum og skilyrðum svo þeir missi ekki bótarétt sinn.  

 Vinnumálastofnun starfar samkvæmt lögum um atvinnuleysistryggingar og lögum um 

vinnumarkaðsaðgerðir (Lög um atvinnuleysistryggingar nr. 54/2006; Lög um 

vinnumarkaðsaðgerðir nr. 55/2006). Markmið þessara laga er að veita atvinnuleitendum 

viðeigandi aðstoð við að verða aftur virkir þátttakendur á vinnumarkaði og stuðla þannig að 

jafnvægi milli framboðs og eftirspurnar eftir vinnuafli í landinu. Stofnunin heldur utan um 

alla almenna þjónustu við atvinnuleitendur, þ.e. skráningu, mat á vinnufærni, vinnumiðlun, 

samvinnu við aðra þjónustuaðila, alls kyns úrræði og ráðgjöf. Ráðgjafar Vinnumálastofnunar 

veita bæði upplýsingaráðgjöf og einstaklingsbundna ráðgjöf  sem miðast að þörfum hvers 

atvinnuleitanda (Vinnumálastofnun, e.d.-b; -c). Eitt af hlutverkum Vinnumálastofnunar er að 

gefa atvinnulausum kost á þátttöku í ýmis konar úrræðum til að viðhalda eða auka hæfni sína 

á vinnumarkaði og þannig auðvelda þeim að finna vinnu (Vinnumálastofnun, e.d-b). En hluti 

af því að teljast í virkri atvinnuleit, sem er eitt skilyrðanna fyrir atvinnuleysisbótum, er að taka 

þátt í vinnumarkaðsaðgerðum á vegum Vinnumálastofnunar sé þess krafist. Hafni bótaþegi 

starfi eða þátttöku í vinnumarkaðsúrræði án gildra ástæðna má hann eiga von á tveggja 

mánaða bið á bótagreiðslum út Atvinnuleysistryggingasjóði (Lög um atvinnuleysistryggingar; 

Lög um vinnumarkaðsaðgerðir; Vinnumálastofnun, e.d-d). Um margs konar úrræði er að 

ræða, allt frá styttri námskeiðum innan og utan stofnunarinnar upp í lengri náms- og 

starfstengd úrræði. Slík úrræði geta meðal annars verið tómstundanámskeið, námsúrræði, 

atvinnutengd endurhæfing og starfstengd námskeið sem hafa verið fjölbreytt í gegnum tíðina, 

frá sjálfboðaliðastörfum og upp í og þróun viðskiptahugmynda (Vinnumálastofnun, e.d-b).  

Lögum og reglum sem snúa að bótaþegum ásamt stuðningi og hvatningu frá náms- og 

starfsráðgjöfum Vinnumálstofnunar er ætlað að ýta undir virkni og efla þá í starfsleit sinni 

(Lög um atvinnuleysistryggingar; Vinnumálastofnun, e.d-d). Markmið vinnumarkaðsúrræða 

er að framkvæma ákvæði laganna, stuðla að virkni og tengslum við atvinnulífið og aðstoða 

atvinnuleitendur við að bæta möguleika sína til atvinnuþátttöku (Lög um 

atvinnuleysistryggingar; Vinnumálastofnun, e.d.-e). Slík úrræði hafa reynst meðal 

árangursríkustu aðgerða til að virkja atvinnuleitendur og koma þeim aftur inn í atvinnulífið 

(Félags- og tryggingarmálaráðuneytið, 2009; Kluve, 2006; The European Commission).  

 

Vinnumarkaðsúrræði  

Víða um heim hafa stjórnvöld gripið til sérstakra vinnumarkaðsúrræða til að sporna við 

áhrifum atvinnuleysis (e. active labor market policies) (OECD, e.d.). Meginarkmið hvers kyns 

vinnumarkaðsúrræða er að vinna gegn atvinnuleysi með því að koma einstaklingum af 

atvinnuleysisskrá (Félags- og tryggingarmálaráðuneytið, 2009; OECD, e.d). Öll eiga þau það 

sameiginlegt að sjá til þess að þátttakendur hafi eitthvað fyrir stafni, séu í reglulegum 

samskiptum við annað fólk og aðstoða þá við atvinnuleit sína (OECD, e.d.; Kluve, 2006; The 

European Commission, 2001). Með þátttöku í slíkum úrræðum fá einstaklingar tækifæri til að 

fara aftur út á vinnumarkaðinn í ákveðinn tíma og komast þannig aftur í tengsl við 

atvinnulífið og lagt er upp með að þátttakendur eigi möguleika á að tímabundin 

reynsluráðning verði að framhaldsráðningu (OECD, e.d.; Vinnumálastofnun, e.d-d). 

Hérlendis sér Vinnumálastofnunar um skipulag vinnumarkaðsúrræða og átaksverkefna 

fyrir atvinnuleitendur (Vinnumálastofnun, e.d-b). Skýrt er kveðið á um slík úrræði í lögum og 

reglugerðum (Lög um vinnumarkaðsaðgerðir) en fyrri reynsla hefur sýnt að atvinnutengd 

úrræði eru árangursrík leið til að hjálpa atvinnuleitendum út á vinnumarkaðinn aftur 

(Velferðarráðuneytið, 2012; Vinnumálastofnun 2013). Vinnumálastofnun er í samstarfi við 

fjölmargar stofnanir, skóla fyrirtæki og einkaaðila til þess að geta boðið upp á fjölbreytt úrval 

gagnlegra vinnumarkaðsúrræða fyrir atvinnuleitendur til að viðhalda virkni í samfélaginu og á 

vinnumarkaði (Félags- og tryggingarmálaráðuneyti, 2009).  

Rannsóknir hafa sýnt fram á að þeir atvinnuleitendur sem taka þátt í úrræðum, sama 

hver þau eru, eru mun líklegri til fara fyrr út á vinnumarkaðinn en þeir sem taka ekki þátt í 

neinum úrræðum (Ulf, Schneide, & Uhlendorf, 2007). Jochen Kluve (2006) gerði 

samanburðarrannsókn á árangri mismunandi úrræða fyrir atvinnuleitendur í 19 

Evrópulöndum, Ísland var þó ekki með í úrtakinu, og tók fyrir 137 úrræði og var niðurstaðan 

mjög skýr. Vinnumarkaðsúrræði eru þau úrræði sem sýndu langbestan árangur allra úrræða 

við að koma einstaklingnum aftur til vinnu. Tölur Vinnumálastofnunar eru í takt við erlendar 

rannsóknir og sýna að rúmlega 60% þeirra sem taka þátt í vinnumarkaðsúrræðum voru farnir 

af atvinnuleysisskrá þremur mánuðum eftir að þátttöku í slíku úrræði lauk, á móti 25-35% 

þeirra sem taka þátt í annars konar úrræðum, t.d tómstunda- eða námsúrræðum 

(Velferðarráðuneytið, 2012). Þó meginmarkmið og mælanlegur árangur vinnumarkaðsúrræða 

felist í að koma einstaklingum af atvinnuleysisskrá hafa rannsóknir einnig sýnt fram á að 

þátttaka í slíkum úrræðum auki bæði starfskunnáttu og sjálfsmat atvinnuleitenda (Félags- og 

tryggingarmálaráðuneytið, 2009). Vinnumarkaðsúrræði hafa því bæði sálrænt og félagslegt 

gildi og veita einstaklingum mikilvægan stuðning í þeim erfiðleikum sem oft fylgja 

atvinnuleit (Bjarnason og Sigurðardóttir, 2003; Katrín Ólafsdóttir, 2008; Vastamaki o.fl., 

2009).  

Árangur vinnumarkaðsúrræða er misjafn eftir því hvernig þátttaka í þeim er tilkomin, 

þ.e. hvaða aðferð er notuð til að virkja atvinnuleitendur til þátttöku í þeim. Sum staðar 

erlendis er notast við einhverskonar hvata eða umbun til þeirra sem taka þátt í úrræðum annars 

staðar er notast við refsingar eða viðurlög ef atvinnuleitendur sinna ekki boðun í úrræði 

(Kluve, 2006; Lög um vinnumarkaðsaðgerðir; The European Commission, 2001). Hérlendis, 

og í nágrannalöndum eins og Danmörku og Bretlandi, eru atvinnuleitendur skyldaðir til 



12 

þátttöku í þeim úrræðum sem þeir eru boðaðir í. Ef þeir sinna ekki þessari skyldu, án 

viðunnandi útskýringa, er viðurlögum beitt, sem oftast er bótamissir í ákveðinn tíma (Félags- 

og tryggingarmálaráðuneytið, 2009).   

Þegar atvinnuleitendur fá að velja sér úrræði eiga þeir það til að velja sér úrræði eftir 

áhuga og hvað þeim þykir skemmtilegt aða spennandi en ekki út frá þörfum sínum og hvað 

gagnast þeim best til að styrka sig í atvinnuleitinni (Kluve, 2006). Rannsóknir sýna hins vegar 

að úrræði virki best séu þau valin út frá þörfum hvers ráðþega, þ.e eftir því hvað gagnast þeim 

best við atvinnuleit (Kluve, 2006; Vastamaki o.fl., 2009). Þess vegna er mikilvægt að úrræði 

séu valin í samráði við ráðgjafa með tilliti til stöðu hvers og eins og skoðað hvaða úrræði eru 

líklegust til að bæta hana. Ef atvinnuleitendur sjá einhver rök fyrir þátttöku sinni í  

vinnumarkaðsúrræði og telja að það sé þeim ganglegt, t.d. að þau auki tiltekna hæfni sem telst 

eftirsóknarverð á vinnumarkaði, verður upplifun þeirra af þátttökunni mun jákvæðari en ella. 

Ef atvinnuleitendur sjá ekki gagn í eða rök fyrir þátttöku í ákveðnum úrræðum gætu þau haft 

öndverð áhrif á upplifun þeirra en tilgangi þátttökunnar var ætlað að hafa (Audhoe, S.S., 

Hoving, J.L, Slutier, J.K. og Frings-Dresen, M. H. W.,2010; Kluve, 2006; Stenberg, 2007; 

Vastamaki o.fl., 2009).  

Persónuleg þjónusta og sameiginlegar ákvarðanir ráðgjafa og atvinnuleitanda er varða 

þátttöku í vinnumarkaðsúrræðum hefur reynst árangursrík leið til að virkja og efla 

atvinnuleitendur. Þannig sjá þeir frekar tilgang með þátttöku sinni og upplifa aukið vald yfir 

stöðu sinni með því að fá einhverju ráðið um líf sitt og umhverfi. Slík þjónusta eykur líka 

jákvæðni og traust til stofnanna og ráðgjafa, sem dregur úr neikvæðum afleiðingum 

atvinnuleysis (Halldór Sigurður Guðmundsson, 2008; Kluve, 2006; Kristín Elfa Ketilsdóttir, 

2010; Gréta Matthíasdóttir, 2010). Markmið vinnumarkaðsúrræða og markmið náms- og 

starfsráðgjafar haldast að mörgu leyti í hendur en þau miða að því að auka virkni og 

starfshæfni í bland við einstaklingsbundnar þarfir hvers og eins sem auka starfshæfni 

þátttakenda (Félag náms- og starfsráðgjafa e.d; Lög um vinnumarkaðsaðgerðir). Með þessari 

samvinnu ráðgjafa og atvinnuleitenda aukast því líkur á að þessi markmið náist. 

Viðamikið vinnumarkaðsúrræði var sett af stað sem mótvægisaðgerð við afleiðingum 

hrunsins 2008 sem hafði það hlutverk að koma sem flestum langtímaatvinnulausum 

einstaklingum aftur út í atvinnulífið. Úrræðið fékk heitið Vinnandi vegurr og er það úrræði 

sem viðmælendur rannsóknar tóku þátt í. 

Vinnandi vegur  

Mikilvægt var fyrir þjófélagið í heild að brjótast út úr þeirri stöðu sem hafði skapast í kjölfar 

efnahagshrunsins hafði skapa og koma því fólki sem vildi og gat unnið í vinnu. Nauðsynlegt 

var að ráðast í átak þar sem hagsmunir fyrirtækja, atvinnuleitenda og samfélagsins færu 

saman (Velferðarráðuneytið, 2012; OECD, 2011). 

Í lok mars 2011 skilaði starfshópur um menntun og vinnumarkaðsaðgerðir, skipaður 

fulltrúum stjórnmálaflokkana, samtökum aðila vinnumarkaðarins og stjórnvalda, inn tillögum 

um að ráðist yrði í verkefni sem yrði sameiginlegt verkefni ríkisins, sveitafélaga og aðila 

vinnumarkaðarins með það að að virkja atvinnulífið aftur eftir efnahagshrunið 2008 

(Velferðarráðuneytið, 2012; Vinnumálastofnun 2012). Í febrúar 2012 gaf Velferðarráðuneytið 

út reglugerð varðandi ráðningar í störf í tengslum við átak sem fékk nafnið Vinnandi vegur. Á 

tímabilinu 15. febrúar til 31. maí 2012 gátu atvinnurekendur sótt um styrk með ráðningu nýrra 

starfsmanna úr hópi atvinnuleitenda. Í framhaldinu sá ráðningamiðlun um að leita að 

starfsmönnum sem uppfylltu skilyrði atvinnurekenda og hafði milligöngu um starfsviðtöl. 

Vinnumálastofnun var heimilt að greiða atvinnurekendum styrk í allt að í 12 mánuði ef ráðinn 

var langtímaatvinnulaus einstaklingur en einungis í 6 mánuði ef ráðinn var atvinnuleitandi 

sem hafði þegið bætur skemur en ár (Reglugerð um þátttöku atvinnuleitenda sem tryggðir eru 

innan atvinnuleysistryggingakerfisins í vinnumarkaðsaðgerðum og um búferlastyrki nr. 

12/2009 með áorðnum breytingum, nr. 705/2012; Velferðarráðuneytið, 2012; Vinnandi vegur, 

e.d.-a).  

Ávinningur allra var hafður að leiðarljósi í átakinu. Atvinnurekendum sem vantaði 

starfsfólk en höfðu veigrað sér við að ráða vegna áhrifa kreppu undangenginna ára var nú 

auðveldað til muna að taka af skarið og nýráða starfsfólk með styrk, sem nam fjárhæð 

grunnatvinnuleysisbóta og framlagi í lífeyrissjóð upp í launakostnað samkvæmt 

kjarasamningum. Um leið fengu atvinnuleitendur tækifæri til þátttöku í atvinnulífinu, en 

sérstök áhersla lögð á langtímaatvinnulausa einstaklinga, sem höfðu verið án vinnu lengur en 

12 mánuði (Samtök atvinnulífsins, 2011; Vinnumálastofnun, e.d.-a).  

Þríhliða ráðningarsamningur var gerður milli atvinnuleitanda, atvinnurekanda og 

Vinnumálastofnunar og var markmið hans m.a. að stuðla að framtíðarráðningu 

atvinnuleitenda á hlutaðeigandi vinnustað (Reglugerð nr. 12/2009; Velferðarráðuneytið, 2012) 

en einnig var gert ráð fyrir að þátttakendur úr hópi atvinnulausra væru tilbúnir til að ráða sig 

til lengri tíma (Reglugerð 12/2009; Samtök atvinnulífsins, 2011). Ráðið var í u.þ.b. 1400 störf 

á grundvelli úrræðisins og voru um 900 þeirra frá atvinnurekendum á almennum markaði. 



14 

Tæplega 70% þeirra sem ráðnir voru í gegnum Vinnandi veg höfðu verið án vinnu lengur en 

ár svo vel tókst að ná til þess hóps sem lagt var upp með. Aðsóknin olli hins vegar nokkrum 

vonbrigðum en þrátt fyrir mörg störf og mikið atvinnuleysi höfnuðu margir starfi og gáfu 

ýmiskonar ástæður fyrir því t.d. óheppilegur vinnutími, lág laun eða læknisfræðilegar ástæður 

(Hagvangur, 2012). En um 300 manns misstu bætur fyrir að hafna vinnu án viðunnandi 

skýringa (Samtök atvinnulífsins, 2012).  

Ástæður þess að fólk hafnar tækifærum um að komast aftur inn á vinnumarkaðinn eftir 

langt atvinnuleysi, jafnvel mörg ár, geta verið fjölmargar og djúpstæðar. Vitað er að erfitt er 

að fara aftur að vinna eftir langa fjarveru af vinnumarkaði, skyldur og starfskröfur geta virkað 

yfirþyrmandi og einstaklingar jafnvel orðnir brotnir eftir sífelldar synjanir og hreinlega gefist 

upp (Audhoe o.fl, 2010; Jón Sigurður Karlsson, 2010; Körner o.fl, 2011; Olesen, Butterworth, 

Leach, Kelaher og Pirkis, 2013). Stór hópur langtímaatvinnulausra þurfti aukna félagslega og 

andlega aðstoð við að stíga skrefið aftur út á vinnumarkaðinn. En ekki má ekki horfa framhjá 

meirihlutanum, þeim hópi fólks sem sýndi mikinn vilja og dugnað við að sækja um og þáði 

þau störf sem buðust, óháð því hvert starfið var, svo lengi sem það gat komið þeim á 

atvinnumarkaðinn aftur (Hagvangur, 2012).  

Næsti kafli fjallar um mikilvægi vinnunnar í lífi fólks. Hve mikilvæg atvinna er tengd 

hún sjálfsmynd og öðrum persónueinkennum einstaklinga og neikvæðu áhrif þess að vera án 

vinnu, sér í lagi ef um langtímaatvinnuleysi er að ræða. Mikilvægt er fyrir náms- og 

starfsráðgjafa, sem og aðra sem koma að málefnum atvinnulausra, að kynna sér þessi áhrif. 

Hér verða þau skoðuð í samhengi við upplifun viðmælenda á áhrifum atvinnuleysis á líf sitt. 

 

Þáttur atvinnu í lífi fólks 

Atvinna spilar oft mjög stórt hlutverk í lífi fólks og eyða flestir stórum hluta ævinnar á 

vinnumarkaði. Vinnan er miðlæg í menningu flestra þjóða og sú athöfn sem bæði sameinar og 

einkennir einstaklinga innan hvers samfélags. Í nútíma samfélögum veitir vinnan ákveðinn 

tilgang bæði persónulega og samfélagslega (Blustein, 2006; Kapuvari, V., 2011). Atvinnan 

veitir einstaklingum hlutverk utan heimilisins og algengt er að fólk skilgreini sjálft sig út frá 

starfi sínu og starfsheiti. Atvinna er hefur einnig áhrif á félagsleg samskipti fólks en með því 

að mæta til vinnu fullnægir fólk ákveðnum félagslegum þörfum þar sem stór hluti félagslegra 

samskipta vinnandi fólks tengist vinnunni á einn eða annan hátt (Blustein, 2006). Vinnan er 

ekki bara leið til að afla tekna heldur er hún táknræn og ber vott stöðu fólks í samfélaginu en 

rannsóknir hafa sýnt fram á að flestir kjósa að vinna þótt þeir þurfi þess ekki til þess að sjá 

fyrir sér (Blustein, 2006; Böttcher, 2008; Landy og Conte, 2010). Atvinna er  mikilvægur hluti 

af sjálfsmati, sjálfstrausti og sjálfsvitund vinnandi fólks (Blustein, 2006; Jón Sigurður 

Karlsson, 2010; Kapuvari, V., 2011). 

Samkvæmt David L. Blustein (2006) hefur vinnan þrjú meginhlutverk í lifi fólks og 

veitir einstaklingum einkum þrjá eftirsóknarverða þætti; lífsbjörg og vald (e. survival and 

power), sjálfsákvörðunarvald (e. self-determination) og félagsleg tengsl (e. social connection). 

Fyrir það fyrsta vinnur fólk aðallega til að afla tekna, til þess að eiga fyrir nauðsynjum líkt og 

fæðu og húsnæði, en því að geta séð fyrir sér og sínum fylgir ákveðið vald. Þá helst aukin 

hæfni og öryggi á vinnumarkaði í hendur við fjárhagslegt og félagslegt vald einstaklinga. Slíkt 

vald leiðir af sér að einstaklingar á vinnumarkaði öðlast ákveðið sjálfstæði til að taka 

ákvarðanir á eigin starfsferli og aukna valmöguleika á að vinna við það sem þeim finnst 

skemmtilegt og áhugavert. Þriðji og síðasti þátturinn er sú félagslega tenging sem vinnan 

veitir einstaklingum. Í vinnunni geta einstaklingar myndað sambönd við annað fólk og tengsl 

við samfélagið en því fylgir bæði ánægja, öryggi og samfélagsleg ábyrgð (Blustein, 2006). 

Ljóst er atvinna er mikilvæg í lífi fólks, bæði fjárhagslega, persónulega og félagslega. 

Það má því ætla að atvinnumissir og atvinnuleysi hafi þar af leiðandi öndverð áhrif og eru 

áhrif atvinnuleysis næsta umfjöllunarefni. 

 

Áhrif atvinnuleysis 

Margar rannsóknir hafa verið gerðar á atvinnuleysi og þróun þess víðs vegar um heim og 

ýmsar kenningar settar fram um áhrif atvinnuleysis á þá sem fyrir því verða (Janlert og 

Hammarström, 2009; Kapuvari, V., 2011; McKee-Ryan, Song, Wanberg og Kinicki, 2005) en 

hérlendis var atvinnuleysi lítið rannsakað fram að efnahagshruninu 2008 (Guðbjörg Andrea 

Jónsdóttir og Stefán Ólafsson, 1993). Starfsferill fólks er stór þáttur í lífi flestra og hefur 

mikið um hamingju hvers og eins að gera (Sharf, 2005). Vægi vinnunnar í lífi fólks kemur 

klárlega í ljós þegar atvinnuleysi herjar á og hún ekki lengur hluti af daglegu lífi fólks. 

Atvinnuleysi á það til að setja líf fólks í uppnám og hefur fjölþætt og neikvæð áhrif á líf fólks 

enda eru atvinnuleitendur meðal þeirra sem standa hvað verst í samfélaginu (Kapuvari, V., 

2011; Rauði krossinn á Íslandi, 2006).  

Atvinnumissi er ýmsu leyti hægt að bera saman við ástvinamissi hvað varðar viðbrögð 

fólks en einstaklingar ganga oft í gegnum svipuð stig í úrvinnslu sorgarinnar (Jón Sigurður 

Karlsson, 2010; Kapuvari, V., 2011). Vissulega er einstaklingsbundið hvernig fólk bregst við 

atvinnuleysi og upplifun hvers og eins einstök en viðbrögð fólks mælast þó í stórum dráttum 

eins (Jón Sigurður Karlsson, 2010; McKee-Ryan o.fl, 2005). Þó virðist vera sem karlmenn 

bregðast heldur verr við atvinnuleysi þar sem þeir tengja sjálfsmynd sína við starf sitt í meiri 

mæli en konur. Þá virðist líka sem atvinnuleysi hafi verri áhrif á karlmenn en kvenmenn. Þeir 

virðast tengja sjálfsmynd sína við starf sitt í meiri mæli en konur og eigi erfiðara með að 

aðlagast breytingum (Howe, Levy og Caplan, 2004; Körner, o.fl. 2011; Margrét Linda 

Ásgrímsdóttir, 2010; Velferðarráðuneytið, 2009). Samt sækja þeir síður í aðstoð frá fagfólki 

og vilja síður taka þátt í námskeiðum og úrræðum sem ætluð eru atvinnuleitendum og eru 

líklegri til að einangra sig félagslega í atvinnuleysi en konur (Velferðarráðuneytið, 2009). 

Rannsóknir á afleiðingum atvinnuleysis á líðan og heilsu fólks sýna frama á verri 

andlega heilsu meðal atvinnulausra samanborið við vinnandi fólk. Atvinnuleysi getur haft 

margar alvarlegar afleiðingar, svo sem þunglyndi, kvíða, streitu, félagsfælni og skömm 

(Audhoe o.fl, 2010; Bjarnason og Sigurdardottir, 2003; Guðbjörg Andrea Jónsdóttir og Stefán 

Ólafsson, 1993; Howe o.fl. 2004; Janlert og Hammarström, 2009; Körner o.fl, 2011; McKee-

Ryan o.fl, 2005). Þó hefur það sýnt sig að þegar mikið er um atvinnuleysi líkt og í kreppu 

líður atvinnulausum skár en þegar minna er um atvinnuleysi. Svo virðist sem minni skömm 

fylgi atvinnuleysi þegar mikið er um það og fólk kennir sér síður um eigið atvinnuleysi (Jón 

Sigurður Karlsson, 2010; McKee-Ryan o.fl, 2005).  

Þá getur það dregið verulega úr fjárhagslegu sjálfstæði fólks að vera án vinnu en í 

rannsókn á aðstæðum atvinnulausra einstaklinga kom fram að því lengur sem einstaklingur er 

atvinnulaus þeim mun meiri líkur eru á að hann eigi við fjárhagserfiðleika að stríða og gangi 

illa að ná endum saman (Bjarnason og Sigurdardottir, 2003; Guðbjörg A. Jónsdóttir og Stefán 

Jónsson, 1993; McKee-Ryan o.fl, 2005). Einstæðir karlar eru í hópi þeirra sem eru hvað verst 

staddir fjárhagslega og félagslega meðal atvinnulausra (Howe o.fl. 2004; Jón Sigurður 

Karlsson, 2010). Fjárhagserfiðleikar ýta undir ósjálfstæði og valdleysi en mikilvægt atriði 

hvað varðar andlega vellíðan er sú tilfinning að geta haft áhrif á gang mála. Algengt er að 

atvinnulausum einstaklingum finnist þeir valdlausir, þeir séu á valdi örlaganna og geti ekki 

breytt aðstæðum sínum (Jón Sigurður Karlsson, 2010; Youth: Investing and Empowering, 

2009). Upplifun valdleysis getur leitt til aukinnar streitu og finnast streituhormón frekar í 

blóði atvinnulausra og mælist blóðþrýstingur þeirra hærri en þeirra sem eru í vinnu. Áhrif 

atvinnuleysis eru því ekki bara andleg heldur getur líkamlegri heilsu einni hrakað verulega 

sökum andlegs álags og hefur fundist tenging milli atvinnuleysis og aukinnar tíðni 

læknisheimsókna, sjúkrahúsinnlagna og lyfjanotkunar (Janlert og Hammarström, 2009; 

Sigurður Thorlacius og Stefán Ólafsson, 2008). Þrátt fyrir að fundist hafi tengsl milli 

atvinnulausra og verra heilsufars, þá sérstaklega verri andlegrar heilsu, þá hefur ekki verið 

sýnt fram á orsakasamband. Einstaklingar sem eru tæpir til heilsunnar missa frekar vinnuna en 

heilsuhraustir og heilsuleysi getur einnig komið í veg fyrir að fólk sé ráðið í vinnu aftur 

(Olesen, Butterworth, Leach, Kelaher og Pirkis, 2013; Schmitz, 2011).  

Afleiðingar atvinnuleysis geta orðið enn alvarlegri ef um langtímaatvinnuleysi er að 

ræða (Audhoe o.fl., 2010; Halldór S. Guðmundsson, 2008; Janlert og Hammarström, 2009; 

Jón Sigurður Karlsson, 2010; Körner o.fl, 2011; Olesen, Butterworth, Leach, Kelaher og 

Pirkis, 2013). Ótti, óöryggi og einangrun geta farið að taka völdin og svo virðist sem þeir sem 

eiga sér ekki sérstök áhugamál eigi erfiðast með að þola langtímaatvinnuleysi. 

Langtímaatvinnuleysi hefur neikvæðar afleiðingar bæði fyrir einstaklinginn sjálfan og 

fjölskyldu hans og sýna niðurstöður bæði minnkuð tengsl við vini og maka, en togstreita 

myndast frekar í samböndum og eru skilnaðir algengari meðal atvinnulausra (Halldór S. 

Guðmundsson, 2008; Howe o.fl. 2004; Velferðarráðuneytið, 2009). Þá hefur aðgerðarleysi og 

skortur á ákveðinni dagsrútínu oft áhrif á tímaskyn fólks og dagarnir renna saman í eitt, sem 

getur haft ýmsa neikvæða fylgikvilla (Eriksson, Agerbo, Mortensen og Wesergaard-Nielsen, 

2010; McKee-Ryan o.fl, 2005). 

Því lengur sem einstaklingur er án vinnu því erfiðara verður fyrir hann að komast aftur 

út í atvinnulífið. Langtímaatvinnuleysi dregur úr starfshæfni, aðlögunarfærni og frumkvæði. 

Viðkvæmni fyrir mótlæti eykst og samfélagsleg þátttaka er minni meðal 

langtímaatvinnulausra sem getur orðið til þess að lengja atvinnuleysið og komið af stað 

ákveðinni hringrás andlegra vandamála sem lengir fjarveru af vinnumarkaði enn frekar 

(Halldór S. Guðmundsson, 2008; OECD 2011). Þegar verst lætur geta aðstæður skapast sem 

leiða til algerrar uppgjafar í atvinnuleitinni (Jón Sigurður Karlsson, 2010; Olesen, 

Butterworth, Leach, Kelaher og Pirkis, 2013). Þá hafa rannsóknir á áhrifum 

langtímaatvinnuleysis gefið til kynna að einstaklingar á aldrinum 31-55 ára standi mun verr 

hvað varðar andlega heilsu í langtímaatvinnuleysi en þeir sem eru undir þrítugu. Algengara er 

að eldri hópurinn beri ábyrgð á fjölskyldu, hafi fleiri skuldbindingar, eigi erfiðara með að 

aðlaga sig tekjumissinum og hafi meiru að tapa fjárhagslega (Bjarnason og Sigurdardottir, 

2003; Eriksson o.fl., 2010). Yngra fólk geri sér síður grein fyrir neikvæðum og alvarlegum 

áhrifum atvinnuleysis á líf sitt. Þrátt fyrir skýr dæmi um depurð og stöðugt versnandi 

persónulegt ástand þessa aldurshóps í rýnihópum (Félags- og tryggingarmálaráðuneytið, 

2009).  

Atvinna er stór þáttur í lífi flestra, eykur sjálfstæði, félagsleg tengsl og vald yfir eigin 

lífi. Atvinnuleysi hefur öndverð áhrif og dregur úr þessum þáttum í lífi fólks. Fyrrnefndir 

erfiðleikar og afleiðingar atvinnuleysis eru almennar en ekki altækar og spila persónuleiki, 

umhverfi og aðstæður þátt í hvernig atvinnulausir einstaklingar takast á við erfiðleika sem 

fylgja í kjölfarið. Næsti kafli mun fjalla um kenningar sem leitast við að útskýra tengsl 

atvinnuleysis og mögulegra afleiðingar þess á trú einstaklinga á eigin hæfni, sjálfsmat og 

aðlögunarhæfni þeirra sem fyrir því verða.  

 

Starfsferilskenningar  

Gagnlegt getur verið að skoða starfsferilskenningar í bland við rannsóknir á þekktum 

afleiðingum atvinnuleysis til að fá sem skýrasta mynd af því hvernig  umhverfi, aðstæður og 

persónulegir eiginleika atvinnulausra einstaklinga spila saman og hafa áhrif á það hvernig þeir 

upplifa atvinnuleysi. Í þessum kafla verður fjallað um kenningar um trú á eigin getu og 

aðlögunarhæfni í því skyni að fá betri innsýn í líðan fólks sem missir vinnuna og áhrif 

atvinnuleysis á trú á eigin getu, aðlögunarhæfni sem og sjálfstraust og aðra persónueiginleika. 

Einnig er gagnlegt að notast við þessar starfsferilskenningar þegar skoða á viðbrögð 

einstaklinga við breytingum á starfsferli.  

 

Trú á eigin getu í atvinnuleit 

Hugtakið trú á eigin getu (e. self-efficacy) hefur verið notað til að skoða ýmsa starfstengda 

hegðun, þar á meðal starfsval, starfsleit, starfsáhuga og ýmis starfstengd verkefni (Judge og 

Bono, 2001; Judge, Bono, Erez og Locke, 2005). Hugtakið vísar í þá trú sem einstaklingur 

hefur á sjálfum sér og eigin færni á ólíkum sviðum, til að framkvæma ákveðin verkefni, sýna 

ákveðna hegðun eða ná ákveðnum árangri. Í raun sú trú einstaklinga á getu sinni til að stjórna 

atburðum sem hafa á einhver hátt áhrif á líf þeirra. Trú einstaklings á eigin getu eykst þegar 

honum finnast hann vera við stjórnvölinn og ráði ferðinni á eigin starfsferli. Sú tilfinning 

eykur frumkvæði í atvinnuleit og líkurnar á að hún beri árangur (Bandura, 1997; Betz, 2005; 

Paulsen og Betz, 2004). 

Trú einstaklinga á eigin getu hefur áhrif á hvað fólk gerir, hve mikið það leggur sig 

fram í ákveðin verkefni og líðan þeirra á meðan á þeim stendur og ekki síst hvernig fólk 

bregst við hindrunum og mótlæti (Bandura, 1997; Betz, 2005) líkt og við atvinnumissi. 

Einstaklingar sem hafa mikla trú á eigin getu sýnar frekar frumkvæði en þeir sem trúa síður á 

hæfni sína. Þeir setja sér frekar háleit markmið og líta frekar á erfið verkefni sem áskorun sem 

þarf að yfirstíga í stað þess að fallast hendur og eflast við hvers kyns mistök og styrkjast í 

baráttu sinni við hindranir (Betz, 2005; Paulsen og Betz, 2004). Slík trú á eigin getu og hæfni 

og viðhorf til mótlætis eykur þannig líkur á góðum árangri, hvort heldur i námi eða starfi. Hún 

eflir áhuga fólks og jákvæðni sem dregur úr streitu og þunglyndi. Góð frammistaða eykur svo 

í framhaldinu enn frekar trúna á eigin getu og ýtir þannig undir jákvæða hringrás árangurs og 

ánægju (Bandura, 1994; Locke og Latham, 2002; Niles og Harris-Bowlsbey, 2002). Aftur á 

móti forðast þeir einstaklingar sem efast um eigin getu sína erfið verkefni, væntingar þeirra til 

eigin afreka eru litlar og þeir fylgja markmiðum sínum og löngunum illa eftir. Þegar 

einstaklingar með litla trú á eigin getu standa frammi fyrir krefjandi verkefnum eða mæta 

einhverskonar hindrunum, til dæmis að vera neitað um starf, velta þeir sér upp úr 

ófullkomleika sínum og gefast auðveldlega upp. Mistök draga úr sjálfstrausti þeirra og þessir 

einstaklingar falla frekar í hlutverk fórnarlambs og finna oftar fyrir streitu og þunglyndi 

(Bandura, 1994; 1997). 

Hugtakið trú á eigin getu er sífellt að vera meira áberandi í ráðgjafakenningum og 

hagnýtri í náms- og starfsráðgjöf. Niðurstöður fjölda rannsókna benda nú til þess að trú 

einstaklinga á eigin getu hafi ekki síður áhrif á starfsval en starfsáhugi og því séu minni líkur 

á að einstaklingar með lágt sjálfsmat fylgi starfsáhuga sínum eftir en þeir sem hafa mikla trú á 

eigin getu (Betz, Borgen, Rottinghaus, Paulsen, Halper og Harmon, 2003; Judge og Bono, 

2001; Judge, Bono, Erez og Locke, 2005). Samkvæmt kenningu Bandura byggir trú 

einstaklinga á eigin getu á fjórum meginþáttum; fyrri frammistöðu, óbeinni reynslu, 

tilfinningalegum viðbrögðum sem og utanaðkomandi stuðningi og hvatningu annarra 

(Bandura, 1977; 1994). Fyrri frammistaða er talin vera áhrifamesti þátturinn en góður fyrri 

árangur eykur trúna á meðan slakur fyrri árangur dregur úr henni, ef aðstæður eru þær sömu 

eða svipaðar. Óbein reynsla felst í upplifun einstaklinga af öðrum sem búa yfir sambærilegri 

hæfni að þeirra mati. Þeir sem upplifa jafningja sína ná góðum árangri eflast í trú sinni á eigin 

getu, við sömu eða svipuð verkefni, á meðan það dregur úr trú þeirra á sjálfan sig að sjá 

öðrum mistakast. Þá er stuðningur og hvatning annarra einnig þáttur sem hefur áhrif á trú 

einstaklinga á eigin getu, og sérstaklega ef þeir treysta eða líta upp til viðkomandi. Að lokum 

hafa tilfinningaleg viðbrögð áhrif á þann hátt að ef jákvæðar tilfinningar fylgja ákveðinni 

athöfn er líklegt að hún efli trú á eigin getu, og dragi úr henni ef einstaklingur upplifir 

neikvæðar tilfinningar í kjölfar hennar (Bandura, 1977; Patton og McMahon, 2006). Þá skiptir 

einnig máli hve mikinn stuðning og hindranir einstaklingar upplifa í sínu daglega umhverfi og 

eflist trú fólks á eigin hæfni með persónulegum afrekum (Lent, 2005; Lent, Brown og 

Hackett, 2002; Sharf, 2010). 

Sjá má að trú á eigin getu hefur töluverð áhrif á starfsferil einstaklinga. Sterk trú á 

eigin getu auðveldar og eflir starfsferilinn með auknu frumkvæði og aðlögunarhæfni sem eru 

afar góðir kostir í atvinnuleit. Einstaklingar með góða trú á eigin getu takast betur á við 

krefjandi verkefni og sjá frekar tækifæri í erfiðum aðstæðum. Að sama skapi getur lítil trú á 

eigin getu verið hindrun í vegi atvinnuleitanda. Lítil trú á eigin getu forðar atvinnuleitendum 

við að takast á við erfiðar aðstæður, sem atvinnuleysi reynist mörgum. Flóttinn getur orðið að 

vítahring sem kemur í veg fyrir mögulega starfsreynslu, sem gæti svo aukið trú einstaklinga í 

kjölfarið. En íhlutanir á borð við vinnumarkaðsúrræði og ráðgjöf sem byggja á 

áhrifaþáttunum fjórum gætu brotið upp þennan vítahring (Patton og McMahon, 2006) ef 

viðfangsefnin eru í samræmi við áhuga og raunverulega getu þátttakenda (Lent, 2005; Lent, 

Brown og Hackett, 2002; Sharf, 2010). 

Trú fólks á eigin getu kemur að stórum hluta frá fjölskyldunni og nánasta umhverfi og 

áhrifum þess á ákvarðanir fólks á lífsleiðinni. Þessi sami grunnur hefur einnig áhrif á 

aðlögunarhæfni fólks (Lent, 2005; Lent, Brown og Hackett, 2002; Sharf, 2010). Enginn vafi 

er á því trú á eigin getu hefur mikil áhrif á líf fólks, sérstaklega þegar atvinnuleysi og þeir 

erfiðleikar sem því oftast fylga herja á, og hefur mikið að segja um líðan og hegðun í 

krefjandi aðstæðum. Í krefjandi og óviðráðanlegum aðstæðum er einnig gott að búa yfir 

aðlögunarhæfni en sá persónueiginleiki er viðfangsefni næsta kafla. 

 

Aðlögunarhæfni á starfsferli 

Áður fyrr var algengt að starfsfólk ynni allan sinn feril á sama stað en á nútíma vinnumarkaði 

eru starfsferlar fjölbreyttari, óreglulegri, og áhættusamari (Stefán Ólafsson og Kolbeinn 

Stefánsson, 2005). Nú til dags skiptir fólk mun oftar um starfstarfsvettvang (Blustein, 2006; 

Rottinghaus, Day og Borgen, 2005; Sharf, 2010;). Sífellt reynir meira á hæfni einstaklinga til 

að takast á við breytingar á starfsferli sínum og í kjölfarið eru fræðimenn farnir að veita 

aðlögunarhæfni á starfsferli meiri athygli (Guðbjörg Vilhjálmsdóttir og Guðrún Birna 

Kjartansdóttir, 2009; Rottinghaus o.fl., 2005; Savickas, 2005). Atvinnuleysi, hvort sem er 

óvænt eða tilkomið af eigin frumkvæði, hefur yfirleitt í för með sér miklar breytingar á lífi 

fólks en atvinnumissir er yfirleitt atburður sem veldur miklu áfalli á starfsævi fólks. Þegar svo 

ber undir getur verið gífurlega mikilvægt fyrir starfsferilinn sem og heilsu fólks og félagslíf að 

búa yfir aðlögunarhæfni. Atvinnuleysi og þá sérstaklega langtímaatvinnuleysi reynir oft á 

sveigjanleika fólks og vilja þess til að takast á við ný og framandi verkefni (Savickas, 2005). 

Donald E. Super settir fram starfsþróunarkenningu um miðja síðustu öld lýsir 

starfsferlinum sem ævilöngu ferli sem skiptist í stig eftir þroska og mismunandi hlutverkum á 

lífsleiðinni þar sem takst þarf á við þau verkefni sem í vegi verða. Starfsþroski (e. career 

maturity) einstaklinga segði svo til um hversu tilbúnir þeir voru til að takast á við og aðlagast 

breytingum á starfsferli. Til að öðlast starfsþroska þurfa einstaklingar að þróa með sé ákveðna 

hæfni (Super, 1990). Mark Savickas þróaði starfsþroskahugtakið frekar og lagði til að í stað 

þess yrði notast við hugtakið aðlögunarhæfni. Aðlögunarhæfni á starfsferli (e. career 

adaptability) segir til um hve tilbúinn, hæfur og viljugur einstaklingur er til þess að takast á 

við ýmis verkefni og hversu vel hann bregst við ófyrirsjáanlegum breytingum í starfsumhverfi 

(Savickas, 2005). Aðlögunarhæfnin byggist á því  að mæta þeim verkefnum sem verða á 

veginum og hvernig einstaklingur nær að sameina innri þarfir sínar og áhugasvið til að nýta 

þau tækifæri sem leynast í umhverfinu til að ná markmiðum sínum (Savickas, 2005; Savickas, 

2009; Sharf, 2010).  

Samkvæmt Savickas skiptist aðlögunarhæfni í fjóra þætti; umhugsun, stjórn, forvitni 

og sjálfstraust. Að mati Savickas er mikilvægasti þáttur aðlögunarhæfni hvers og eins að vera 

umhugað um eigin starfsferli, að hafa skipulag og meðvitund á framtíðarverkefnum á 

starfsferlinum og hverju þarf að huga að varðandi eigin starfsþróun. Savickas telur mikilvægt 

fyrir þróun starfsferils að einstaklingar læri af fortíðinni til að meta stöðuna í nútíðinni og séu 

bjartsýnir og jákvæðir fyrir framtíðinni. Forvitni hefur einnig áhrif á starfsferilinn og felst í 

áhuganum á því að afla upplýsinga um störf og starfstengd tækifæri. Forvitni getur líka verið 

beint inn á við, að einstaklingar skoði sjálfa sig, eiginleika sína og áhuga og hvar þeir telja sig 

best eiga heima á vinnumarkaði. Aukin forvitni og vilji til að prófa sig áfram og kanna 

aðstæður eykur ekki bara reynslu fólks og víðsýni heldur líka hæfni þess til að velja og takast 

á við óvænta atburði og aðstæður (Savickas, 2005).  

Stjórn yfir eigin starfsferli er einnig stór þáttur aðlögunarhæfninnar samkvæmt 

Savickas (2005). Að einstaklingar taki sjálfir völdin yfir sínum starfsferli og láti ekki bara 

örlögin taka völdin og bíði eftir að tækifærin banki upp á þeim heldur hafi augun opin fyrir 

ólíkum tækifærum og velji það sem þeim hentar. Mikilvægt er að einstaklingar taki ábyrgð á 

eigin starfsferli og hafi áhrif á framvindu mála sem þá varða. Ef þeir gera það með góðum 

árangri þá er það bæði hvetjandi og eykur hæfni til að taka ákvarðanir (Savickas, 2005). Það 

er valdeflandi og uppbyggjandi fyrir einstaklinga að upplifa sem þeir hafi stjórn á lífi sínu og 

aðstæðum. Með aukinni stjórn ná einstaklingar betur valdi yfir aðstæðum sínu og komast 

frekar yfir persónulegar, félagslegar eða samfélagslegar hindranir (Hanna Björg 

Sigurjónsdóttir, 2006; Koen, o.fl., 2010; Savickas, 2005). 

Síðast en ekki síst er sjálfstraust mikilvægur hluti aðlögunarhæfni á starfsferli. Vitað er 

að atvinnuleysi hefur neikvæð áhrif á andlegt ástand fólks og dregur úr sjálfstrausti þess 

(Audhoe o.fl, 2010; Bjarnason og Sigurdardottir, 2003; Guðbjörg Andrea Jónsdóttir og Stefán 

Ólafsson, 1993; Janlert og Hammarström, 2009; Körner o.fl, 2011). Mikilvægt er að hafa 

sjálfstraust í atvinnuleit, vera tilbúinn að kanna nýja möguleika og vera opinn fyrir tækifærum 

(Lindley, 2006). Ef illa gengur í atvinnuleit getur sjálfstraust komið sér vel en einstaklingar 

með gott sjálfstraust treysta því frekar og trúa að eitthvað gott sé framundan en þeir sem hafa 

lágt sjálfstraust. Lágt sjálfstraust minnkar útkomuvæntingar einstaklinga sem getur orðið til 

þess að þeir hafni starfsmöguleikum fyrirfram þar sem þeir telja sig ekki geta aðlagast nýjum 

aðstæðum og staðið sig vel. Einstaklingar sem trúa á sjálfan sig og getu sína eru frekar 

tilbúnir til að takast á við þær áskoranir sem verða á veginum og aðlagast því betur aðstæðum 

sínum en þeir sem hafa lítið sjálfstraust (Savickas, 2005). 

Aðlögunarhæfni er því ekki síður mikilvægur eiginleiki einstaklinga sem eru án vinnu 

og í atvinnuleit en trú á eigin getu. Aðlögunarhæfni er lík seiglu að mörgu leyti á þann hátt að 

einstaklingur með mikla aðlögunarhæfni gefast síður upp þegar á móti blæs og hefur þroska 

til að gera það besta úr aðstæðum hverju sinni, líkt og einstaklingur með mikla seiglu myndi 

gera. En slíkur eiginleiki kemur sér afar vel í langtímaatvinnuleysi í erfiðu starfsumhverfi í 

kjölfar efnahagshruns. Mikilvægt er að náms- og starfsráðgjafar séu meðvitaðir um mikilvægi 

þessara persónueiginleika, sem og trú á eigin getu, og taki virkan þátt í því að efla þessa þætti 

í vinnu með atvinnulausum ráðþegum sínum. Hugtökin trú á eigin getu og aðlögunarhæfni á 

starfsferli fléttast á marga vegu og eru vel til þess fallin til að dýpka skilning á upplifun og 

hegðun einstaklinga við atvinnuleysi og þátttöku í vinnumarkaðsúrræði eftir langa fjarveru frá 

vinnumarkaði. Rannsóknir á áhrifum atvinnuleysis og starfsferilskenningar eru vel til þess 

fallnar til að dýpka skilning á upplifun og reynslu viðmælenda og setja niðurstöður 

rannsóknarinnar í betra samhengi. Þannig fæst betri heildarsýn á rannsóknarefnið. 

 

Árangur Vinnandi vegs 

Vinnumálastofnun lét gera um árangur af nokkrum úrræðum stofnunarinnar í lok árs 2013. 

Þýði könnunarinnar voru alls um 24.000 einstaklingar, skráðir voru í atvinnuleit á árunum 

2009 – 2013. Í úrtakinu voru tæplega 3000 einstaklingar af öllu landinu. Unnið var með sex 

u.þ.b. 500 manna úrtök sem hvert snéri að þátttakendum í sitt hvoru úrræðinu. Úrræðin sem 

voru til skoðunar voru Vinnandi vegur, Nám er vinnandi vegur, Þor, Ungt fólk til athafna, og 

Liðsstyrkur. Helstu niðurstöður könnunarinnar hvað varðar Vinnandi veg mega teljast 

jákvæðar. Þátttakendur Vinnandi vegar komu hvað best út á heildina litið hvað varðar virkni á 

vinnumarkaði eftir að átaki lauk. En hlutfall þeirra sem voru í fullu starfi eða hlutastarfi þegar 

könnunin fór fram þá var það hæst meðal þeirra sem höfðu tekið þátt í Vinnandi vegi, um 

72%, um 10% yfir meðaltali allra úrræðanna. En þó voru fyrrum þátttakendur Vinnandi einnig 

með hæsta hlutafall þeirra sem voru í atvinnuleit þegar könnunin fór fram, eða rúm 13% 

(Vinnumálastofnun, 2013). Þegar þátttakendur voru spurðir um almenna ánægju með átakið 

sem þeir tóku þátt í kom Vinnandi vegur næst best út, fékk gildið 3,8 af 5 og fékk þá umsögn 

að tækifæri væru til nokkurra úrbóta. Liðstyrkur fékk einnig þá umsögn á meðan Ungt fólk til 

athafna og Þor voru úrræði sem voru talin þarfnast mikilla úrbóta hvað ánægju þátttakenda 

varðar. Nám er vinnandi vegur var eina úrræðið sem fékk viðunandi gildi í þessari mælingu, 

gildið 4,4 af 5 mögulegum. Svörin skiptust þannig að 42% þátttakenda í Vinnandi vegi voru 

mjög ánægðir með átakið, 18,5% fremur ánægðir, 25,7% í meðallagi sáttir, 5,4% fremur 

óánægðir og 8.3% mjög óánægðir. Afar lítill munur var á svörun karla og kvenna. Til 

samanburðar þá voru 21,5% þeirra sem tóku þátt í Þor, þekking og reynsla mjög ánægðir með 

átakið. 

Vinnandi vegur kom einnig næst best út allra úrræða þegar spurt var um hvort 

þátttakendur telji að úrræðin hafi aukið eða minnkað sjálfstraust sitt. Þá mældist Vinnandi 

vegur með gildið 3,4 af 5. Þrátt fyrir að hafa verið besta útkoman í samanburði við önnur 

úrræði þá var hún ekki viðunnandi að mati sérfræðinga. Samkvæmt þeim var tækifæri til 

úrbóta hvað sjálfstraust þátttakenda varðar í öllum úrræðunum. Meirihluta þátttakenda í 

Vinnandi vegi fannst átakið ekki hafa haft nein áhrif á sjálfstraust sitt, eða um 56%. Þá fannst 

18,3% átakið hafa aukið sjálfstraust sitt mikið og sama hlutfall sagði það hafa aukist nokkuð 

mikið. Af þeim 273 sem svöruðu þessari spurningu voru 3,3% sem sögðu sjálfstraust sitt hafa 

minnkað nokkuð mikið í kjölfar þátttöku í Vinnandi vegi og 4,4% sögðu það hafa minnkað 

mikið (Vinnumálastofnun, 2013). 

Eins og tölurnar bera með sér þá var árangur Vinnandi vegar mjög ásættanlegur í 

samanburði við önnur úrræði Vinnumálastofnunar hvað varðar árangur og virkni ef litið er til 

atvinnuþátttöku, ánægju og sjálfstraust fyrrum þátttakenda. Áhugavert verður að bera 

niðurstöður þessarar fjölmennu könnunar við þá sex viðmælendur sem kynntir verða í næsta 

kafla. Rannsóknarspurningarnar eru eftirfarandi:  

 

1) Hver var reynsla viðmælenda af langtímaatvinnuleysi?  

2) Hver var ávinningur viðmælenda af þátttöku í vinnumarkaðsúrræðinu Vinnandi vegi? 

Aðferð 

Í þessum kafla verður fjallað um  þau atriði sem snúa að rannsókninni sjálfri. Fyrst verður 

farið yfir markmið rannsóknarinnar og þeirri aðferðarfræði sem notast var við gerð hennar. 

Næst segir frá því hvernig úrtakið var valið og þátttakendur kynntir. Þá verður fjallað um 

hvernig gögnin voru greind. Að lokum kemur að gæðum rannsóknar, styrkleikum og 

veikleikum hennar, og siðferðislegum atriðum er varða rannsóknina.  

Auk þess að koma upplifun viðmælenda minna á framfæri, sem öll misstu vinnuna í 

kjölfar hruns og fengu starf í gegnum vinnumarkaðsúrræði, þá gætu niðurstöðurnar ef til vill 

gefið starfsfólki Vinnumálastofnunar og öðrum aðilum sem koma að málefnum 

atvinnuleitenda dýpri innsýn í reynsluheim þeirra sem upplifa langtímaatvinnuleysi og taka 

þátt í vinnumarkaðsúrræðum  

 

Rannsóknaraðferð 

Til að fá fram þessi atriði var notast við rannsóknaraðferð sem telst til eigindlegra 

rannsóknaraðferða (e. qualitative resesearch methods). Eigindlegar rannsóknarspurningar 

spyrja um reynslu og upplifun fólks og gera ekki ráð fyrir einum veruleika eða sannleika og 

henta því vel þegar rannsaka á upplifun einstaklinga í ákveðnum aðstæðum og er meiri 

áhersla lögð á réttmæti en áreiðanleika (Esterberg, 2002; Silverman, 2008). Eigindlegar 

viðtalsrannsóknir henta vel þegar rannsaka á upplifun einstaklinga í ákveðnum aðstæðum. Þá 

ræðir rannsakandinn, með opnum eða hálfopnum spurningum, við þátttakendur sem gerir 

honum kleift að fá innsýn inn í persónulega upplifun og félagslegan veruleika viðmælenda. 

Rannsakandinn hefur tækifæri til að spyrja nánar út í atriði sem koma fram og heyra og taka 

eftir ýmsum ósögðum atriðum líkt og raddblæ og líkamstjáningu sem gæti haft áhrif á túlkun 

þess sem rætt er um (Esterberg, 2002, Helga Jónsdóttir, 2003).  

Ekki er hægt að alhæfa út frá niðurstöðum eigindlegra rannsókna en með lýsandi 

gögnum er hægt að fá dýpri skilning á aðstæðum og viðhorfum fólks en með öðrum 

rannsóknaraðferðum (Hennink, Hutter og Bailey, 2011). Ekki síst þá gefa eigindlegar 

rannsóknir viðmælendum tækifæri á að tjá sig með eigin orðum um viðfangsefnið og koma 

sínum upplifunum og skoðunum á framfæri (Esterberg, 2002) en það var einmitt 

megintilgangur þessarar rannsóknar. Rannsakandinn þarf að greina gögnin með opnum huga 

og setur svo ef til vill fram kenningu í lokin út frá þeim. En til þess þarf þá að vera mjög fær 

og meðvitaður um sín viðhorf til að hafa sem minnst áhrif á rannsóknarniðurstöðurnar 

(Esterberg, 2002; Hennink, Hutter og Bailey, 2011; Helga Jónsdóttir, 2003). 

 

Þátttakendur  

Eigindlegar rannsóknir þar sem gögnum er safnað með viðtölum byggja á yfirleitt á 

fámennum markmiðsúrtökum (e. purposive sampling). Þátttakendur í slíkum rannsóknum eru 

valdir út frá rannsóknarefninu og eiga eitthvað sameiginlegt sem rannsakandi leitast við að fá 

aukna innsýn og skilning á (Hennink, Hutter og Bailey, 2011). Slík rannsóknaraðferð hentar 

vel ef megintilgangur rannsóknar er að auka skilning og innsýn á rannsóknarefnið en ekki að 

alhæfa út frá niðurstöðum (Hennink, Hutter og Bailey, 2011; Esterberg, 2002, Helga 

Jónsdóttir, 2003) líkt og markmiðið er að þessu sinni. 

Úrtakið í þessari rannsókn miðaðist við einstaklinga sem voru 30 ára og eldri. Þar sem 

fleiri rannsóknir hafa verið gerðar hérlendis á högum yngra fólks í atvinnuleysi og 

rannsakanda þótti áhugavert að skoða eldri einstaklinga sérstaklega. Einnig var lagt upp með 

að viðmælendur hefðu verið á vinnu lengur en eitt ár, og því í flokki langtímaatvinnulausra, 

en vinnumarkaðsúrræðið Vinnandi vegur var sérstaklega ætlað til að koma til móts við þann 

hóp. Til að takmarka þýðið frekar var einungis haft samband við einstaklinga sem voru enn 

starfandi í gegnum Vinnandi veg, en stutt var eftir af starfssamningi þeirra sem enn voru 

þátttakendur í átakinu. Sú nálgun var talin hentug að því leyti að líklegra yrði að viðmælendur 

væru í betri aðstöðu til að rifja upp reynslu sína af atvinnuleysi og það væri bæði ferskara í 

minni. Þá taldi rannsakandi líklegra að viðmælendur hefðu áhuga á að tala um mögulega 

erfiða reynslu sína ef þeir væru enn starfandi heldur en ef þeir væru aftur án vinnu. Þar sem 

rannsakandi býr á stórhöfuðborgarsvæðinu þá var þýðið einnig takmarkað við það svæði. Með 

því að takmarka úrtak við þátttakendur sem voru enn starfandi í gegnum Vinnandi veg þá var 

öruggt að þeir yrðu á stórhöfuðborgarsvæðinu þegar gagnaöflun fór fram.  

Með leyfi Persónuverndar og Vinnumálastofnunar var útbúinn listi yfir þá einstaklinga 

sem féllu undir ofangreind skilyrði. Þeir sem höfðu verið atvinnulausir í ár eða lengur áður en 

slíkur samningur var gerður voru 96 talsins. Til frekari takmörkunar voru allir sem bjuggu 

utan höfuðborgarsvæðisins teknir af listanum sem og þeir sem hétu erlendu nafni, en það var 

einungis gert til að koma í veg fyrir mögulega samskiptaerfiðleika. Til að auka fjölbreytileika 

meðal mögulegra viðmælenda þá var lagt upp með að fá jafn marga karla og konur til þátttöku 

og á dreifðu aldursbili. Að öðru leiti voru viðmælendur valdir af handahófi.  

Að beiðni Persónuverndar hafði starfsmaður Vinnumálastofnunar fyrst samband við 

þá einstaklinga sem komu til greina sem viðmælendur. Til að byrja með var átta 

einstaklingum, fjórum konum og fjórum körlum, sendur tölvupóstur þar sem rannsóknin var 

kynnt sem úttekt á átakinu Vinnandi vegur og að niðurstöður viðtala yrðu nýttar við gerð 

meistararitgerðar minnar (sjá fylgiskjal nr. 1 – Tölvupóstur). Með tölvupóstinum fylgdu 

frekari upplýsingar frá rannsakanda um rannsóknina sem settar voru í viðhengi (sjá fylgiskjal 

nr. 2 – Kynningarbréf). Viðkomandi var gerð grein fyrir að hann hafi lent í úrtaki og að innan 

skamms tíma myndi rannsakandi hafa samband símleiðis og óska eftir viðtali nema 

viðkomandi hafi svarað tölvupóstinum og sagst ekki vilja taka þátt. Fram kom að engum væri 

skylt að taka þátt og engin viðurlög við neitun. Allar upplýsingar sem kæmu fram yrðu 

órekjanlegar og fullum trúnaði heitið. Einn viðtakandi, hún Alda, svaraði póstinum og sagðist 

vilja taka þátt í þessu verkefni. Aðra viðmælendur þurfti að hringja í. Af þessum átta 

einstaklingum samþykktu þrjár konur þátttöku. Þá voru sendar út sömu upplýsingar á fimm 

karla og samþykktu þrír þátttöku. Þá var ákveðið að bíða með athugun á fleiri viðmælendum 

og hefist handa við gagnaöflun. Möguleika á fleiri viðmælendum var haldið opnum á meðan 

og mettun upplýsinga látin ráða för og að rætt yrði við fleiri ef þörf þætti á. Að endingu var 

það mat rannsakanda að upplýsingar frá þeim sex viðmælendum sem verða kynntir hér að 

neðan væru nægilega efnismiklar fyrir rannsókn þessa. Næst verða viðmælendur 

rannsóknarinnar kynntir. 

 

Alda er 36 ára, gift og á tvö börn á aldrinum þriggja og níu ára. Hún lauk B.A prófi erlendis í 

stjórnunarfræði (e. management) fyrir rúmum tíu árum og flutti tveimur árum seinna aftur til 

Íslands. Síðan þá hefur hún unnið sem rekstrarstjóri, verslunarstjóri og aðstoðar-deildarstjóri í 

þrem stórum verslunum á höfuðborgarsvæðinu. Hún varð atvinnulaus í kjölfar þess að 

vinnutíminn hafði breyst þegar hún kom úr fæðingarorlofi eftir að hafa eignast yngra barnið 

þannig að hann hentaði henni ekki lengur. Hún segir uppsögnina ekki hafa komið á óvart þar 

sem mikið var um uppsagnir stuttu eftir að hún tilkynnti að hún væri ófrísk og taldi sig hafa 

sloppið þá vegna strangari reglna varðandi uppsagnir fólks sem á von á barni. Hún leitaði ekki 

markvisst að vinnu á meðan atvinnuleysinu stóð þar sem hún var upptekin af barnauppeldi. 

Auk þess var maðurinn hennar var í mjög krefjandi námi og vinnu og þau tóku meðvitaða 

ákvörðun um að það ætti að hafa forgang. Þegar henni bauðst starf í gegnum Vinnandi veg þá 

hentaði það henni vel og var hún á heildina litið mjög sátt við þátttöku sína í átakinu. Henni 

bauðst áframhaldandi ráðning en var að flytja erlendis með fjölskylduna stuttu seinna svo hún 

þáði það ekki. 

Bára er 43 ára, gift og á tvö börn, sex og átta ára. Menntuð sem sérkennari og starfaði sem 

slíkur í þrjú ár úti á landi en sagðist aldrei hafa fundið sig fullkomlega sem kennari. Fyrir 

tæpum 10 árum flutti hún og maðurinn hennar á höfuðborgarsvæðið og Bára ákvað að söðla 

um á starfsferlinum eftir að hún átti eldra barnið, en störf við kennslu á hennar sviði voru 

mikið til seinnipart dags og um helgar og henni fannst það ekki henta barnauppeldi. Hún fór 

þá að vinna við bókhald starfaði sem skrifstofustarfsmaður í hálfri stöðu en missti vinnuna 

2009 vegna samdráttar í kjölfar hruns. Eftir um ár án vinnu skráði Bára sig á námskeið og 

fékk í kjölfarið viðurkennt starfsheiti á því sviði sem hún áður sinnt. Bára fékk svo hálft starf í 

gegnum Vinnandi veg þar sem menntunin kom að notum og var hún mjög ánægð með sína 

reynslu af átakinu. Henni bauðst áframhaldandi ráðning að samningstíma loknum, og aukið 

vinnuhlutfall, sem hún ætlaði að þiggja. 

 

Davíð er 45 ára, einstæður og barnlaus. Hann lærði rafvirkjun í framhaldsskóla en fannst hún 

leiðinleg og lauk ekki sveinsprófi en starfaði þó um tíma sem rafvirki. Hann hefur þó eitthvað 

unnið sem í þeim geira í gegnum tíðina. Davíð hefur einnig lært nálastungutækni og nudd án 

þess fá starfsréttindi. Eftir að hann hætti að vinna sem rafvirki fór hann að vinna næturvinnu 

sem öryggisvörður svo hann gæti betur sinnt áhugamálum sínum. Eftir hrun var starfshlutfall 

hans lækkað niður í 60% og þremur árum seinna missti hann vinnuna. Davíð hafði þegið 40% 

atvinnuleysisbætur þessi þrjú ár til að ná endum betur saman án þess að gera sér grein fyrir 

því að þá væri hann að ganga á bótarétt sinn. Hann var því mjög ósáttur þegar hann komst að 

því að bótarétturinn var næstum uppurinn þegar hann varð atvinnulaus og fannst hann 

tilneyddur til þátttöku í  Vinnandi vegi. Eftir að hann missti vinnuna hætti hann að sinna þeim 

og sagði erfitt að vera skapandi á sama tíma þegar hann hafði fjárhagsáhyggjur í 

atvinnuleysinu. Til að byrja með gekk illa að finna vinnu fyrir Davíð en hann fékk að lokum 

vinnu hjá Reykjavíkurborg. Árssamningi Davíðs var að ljúka þegar rætt var við hann og 

áframhaldandi ráðning ekki í boði. Hann hafði bæði neikvæða og jákvæða hluti að segja um 

reynslu sína á átakinu. 

 

Erla er 53 ára, fráskilin, einstæð og býr með syni sínum sem er á unglingsaldri. Hún byrjaði í 

listnámi í fjölbrautaskóla en hætti þegar hún stofnaði fjölskyldu og útskrifaðist ekki. Síðustu 

ár hefur Erla aðallega unnið skrifstofu- og verslunarstörf auk þess að hafa unnið að 

framleiðslu og sölu á eigin hönnunarvörum. Áður en hún missti vinnuna var hún hálfri stöðu á 

skrifstofu. Einnig hafði hún starfað við vörukynningar um helgar, sem hún sinnir einstaka 

sinnum ennþá. Henni bauðst starf í skrifstofuvinnu gegnum Vinnandi veg eftir að hafa verið 

án vinnu í að verða þrjú ár. Hún var mjög ánægð með vinnustaðinn og fékk tímabundna 

ráðningu við sumarafleysingar við lok samningstíma, en bjóst hún ekki við að fá að vera 

lengur eftir það. Hún var sátt við reynslu sína af Vinnandi vegi og var nokkuð bjartsýnni á 

stöðu sína á vinnumarkaði en fyrir þátttöku í átakinu. 

 

Freyr er þrítugur, einhleypur og barnlaus. Hann náði ekki öllum samræmdu 

grunnskólaprófunum og hóf nám í grunndeild á menntaskólastigi. Hann flosnaði fljótt 

menntaskóla þar sem hann hafði ekki námslegan grunn fyrir það nám sem hann hafði mestan 

áhuga á. Síðustu ár hefur Freyr aðallega unnið sem verkamaður og lagerstarfsmaður. Árið 

2009 flutti hann út á land með þáverandi maka í þeim tilgangi að vinna við byggingarstörf en 

stuttu seinna var öll slík vinna sett á bið í kjölfar hrunsins og Freyr varð atvinnulaus. Freyr 

flutti aftur til Reykjavíkur og var búinn að vera án vinnu í rúm þrjú ár áður en hann tók þátt í 

Vinnandi vegi. Hann sagðist lítið sem ekkert leitað að vinnu á þeim tíma. Hann náði endum 

saman með því að deila leigukostnaði með félögum sínum og varði mestum tíma sínum í 

lestur bókmennta og skemmtanir, en sagðist sjá eftir því þegar viðtalið fór fram. Freyr fékk 

vinnu hjá Reykjavíkurborg í gegnum Vinnandi veg sem hann undi sér vel í og hefi viljað vera 

lengur í en bauðst ekki áframhaldandi ráðning.  

 

Gunnar er 31 árs, einhleypur og barnlaus. Hann hafði lokið námi erlendis, sambærilegu 

iðnnámi hérlendis. Hann hefur unnið margskonar verkefni á því sviði og skapað sér gott 

tengslanet. Áður hafði hann unnið ýmisleg störf, til dæmis á skyndibitastað, lagervinnu og 

ýmis smáverkefni á sínu sérsviði. Þegar hann kom að utan úr námi var hann atvinnulaus en 

átti einungis rétt á 50% atvinnuleysisbótum vegna fjarveru á vinnumarkaði á meðan námi 

stóð. Hann var hins vegar ráðinn í fullt starf hjá Reykjavíkurborg í gegnum Vinnandi veg eftir 

að hafa verið rúmlega 1,5 ár án vinnu. Honum líkaði sjálf vinnan vel en lét mjög illa af 

samskiptum við yfirmann sinn sem hafði neikvæð áhrif á upplifun hans af átakinu. 

 

Framkvæmd 

Viðmælendur fengu sjálfir að velja staðinn fyrir viðtalið þar sem mikilvægt er að 

viðmælendum liði sem best en var bent á að best væri að hafa sem mest næði og fengu að vita 

að hægt væri að nota viðtalsherbergi á Vinnumálastofnun ef viðkomandi kysi það. Fjórir 

viðmælenda kusu að hafa viðtalið á heimili sínu á meðan það hentaði einum þeirra að hitta 

mig á vinnustað sínum og öðrum á kaffihúsi í grennd við vinnustaðinn.  

Við gagnaöflun var notast við hálf-stöðluð einstaklingsviðtöl (e. semi-standardized 

interviews) og stuðst var við viðtalsramma (sjá fylgiskjal nr. 4 – Viðtalsrammi). 

Viðtalsramminn snéri að rannsóknarspurningunum en var aðallega ætlaður til að auðveldar 

rannsakanda að halda viðtalinu gangandi og koma í veg fyrir að mikilvægar spurningar 

gleymdust. Viðtalsramminn var einungis notaður til viðmiðunar en ekki sem spurningalisti. 

Markmiðið var að reyna að fá viðmælendur til að segja frá upplifun sinni og reynslu með 

eigin orðum í því flæði sem skapaðist hverju sinni. Lagt var upp með að gera viðtalið sem 

minnst í líkingu við yfirheyrslu og sem næst eðlilegu samtali þar sem báðir aðilar gefa af sér 

til skiptis. Þó reyndi rannsakandi að tala sem minnst og nota svokölluð hvatningarorð, 

samkvæmt eigindlegri aðferðafræði, til að fá sem bestar lýsingar á því sem kom fram sem 

tengdist rannsóknarspurningum (Hennink, Hutter og Bailey, 2011). 

Viðtölin voru frá 40 mínútum upp í rúma klukkustund á lengd. Öll voru þau tekin upp 

á stafrænan hátt og afrituð orðrétt. Að lokinni afritun var upptökum eytt. Eftir afritun 

viðtalanna var öllum persónugreinandi upplýsingum breytt, svo sem nöfnum og öðrum 

sérnöfnum. Þá var frásögnum viðmælenda breytt þegar þess þurfti til að tryggja að ekki væri 

hægt væri að rekja þær til viðkomandi á neinn hátt. Öllum viðmælendum gerð grein fyrir 

þessum atriðum, líkt og kom fram að ofan í umfjölluninni um upplýst samþykki. Þegar afritun 

og bjögun persónuupplýsinga lauk var skrifað stuttlega um aðdraganda viðtals og það 

umhverfi sem viðtalið fór fram í 

  

Úrvinnsla 

Við úrvinnslu gagna var notast við fræðilega nálgun sem kallast nálgun grundaðrar kenningar 

(e. grounded theory approach) sem byggir á skipulögðum vinnubrögðum og sífelldum 

samanburði og flokkun gagna í þemu. Slík aðferð á vel við þegar greina á persónulega reynslu 

fólks og veruleika. Notast var við hálf-opin viðtöl þar sem stuðst við spurningaramma en 

viðtölunum leyft að mótast eftir persónuleika og frásögn hvers og eins. Greiningarferlið hófst 

á meðan gagnaöflun stóð yfir á þann hátt að rannsakandi skrifaði hjá sér athugasemdir á 

meðan viðtölum stóð varðandi hegðun og háttarlag viðmælanda sem og persónulega upplifun 

og viðbrögð við því sem fór fram. Við yfirlestur og afritun bættust við fleiri athugasemdir og 

þannig varð grunngagnagreiningin nákvæmari (Hennink, Hutter og Bailey, 2011). Öllum 

rekjanlegum og persónugreinandi atriðum breytt svo ekki væri hægt að tengja viðtölin við 

viðmælendur.  

Eftir afritun viðtalanna og grunngagnagreiningu var textinn kóðaður í þrepum. Fyrst 

með opinni kóðun (e. open coding) þar sem fundið var einkennandi orð fyrir hverja línu eða 

setningu (e. line by line coding). Því næst var notast við markvissa kóðun (e. selective coding) 

en þá voru gögnin afmörkuð til að finna í þeim ákveðna meginþræði í upplifun og reynslu 

viðmælenda og þau yfir- og undirþemu sem einkenna þá. Slík aðferð felur í sér sífelldan 

samanburð á gögnum, að grunngreining sé gerð á hverju viðtali áður en það næsta er tekið fyrir. 

Svo var þemagreiningu gerð á milli þeirra allra. Þannig gefur aðferð grundaðrar kenningar sem 

dýpsta og fjölbreyttustu sýn á gögnin og upplifun viðmælenda (Hennink, Hutter og Bailey, 

2011). Þegar ljóst var hvaða þemu komu skýrast fram i gögnunum og snéru að 

rannsóknarspurningunum voru afrituðu viðtölin lesin yfir aftur með þessi þemu í huga og þau í 

flokkuð niður í þessi þemu. Þá voru þau atriði í viðtölunum sex sem flokkuðust undir sama þema 

sett saman til að fá sem besta heildarmynd. Niðurstöðukaflinn skiptist svo niður eftir þessum 

þemum og byggist á því hvernig hvert og eitt kom fyrir í gögnunum ásamt beinum tilvitnunum 

viðmælenda sem gerðu þemanu skýr skil og gáfu, að mati rannsakanda, góða innsýn inn í upplifun 

og reynslu þeirra. 

 

Gæði rannsóknar og siðferðisleg álitamál 

Gæði og trúverðugleiki rannsókna felst í réttmæti þeirra og áreiðanleika. Áreiðanleikinn vísar 

í líkur þess að sama niðurstaða fáist sé rannsókn endurtekin. Erfitt er þó að tryggja 

áreiðanleika í eigindlegum viðtalsrannsóknum þar sem hann liggur í hlutleysi rannsakanda og 

að hve miklu leyti hann hafði áhrif á frásögn viðmælenda. Rannsakandi mun ávallt hafa 

einhver áhrif á viðmælendur sína, meðvitað eða ómeðvitað, þar sem viðtöl byggja á 

samskiptum milli tveggja einstaklinga (Hennink, Hutter og Bailey, 2011; Silverman, 2008). 

Ég gerði mitt besta til að halda hlutleysi, þrátt fyrir að hafa verið í starfsþjálfun á 

Vinnumálastofnun og hafa lesið mér til um Vinnandi veg. Viðmælendur mínir fengu að vita 

að rannsakandi væri hlutlaus námsmaður en ekki starfsmaður Vinnumálastofnunar. 

Rannsakandi hafði engra hagsmuna að gæta við öflun og úrvinnslu gagna. Reynslu og 

skoðunum viðmælenda var mætt með opnum hug og þess gætt að engar rekjanlegar 

persónulegar upplýsingar kæmu fram í niðurstöðum rannsóknarinnar. 

Réttmæti rannsókna veltur á skipulagi gagnaöflunar og nákvæmni í greiningu þeirra. 

Til að auka réttmætið var stuðst við viðtalsramma (sjá viðhengi nr. 4) sem var í samræmi við 

rannsóknarspurningarnar til að auka líkur á að það sé verið að meta það sem á að meta 

(Silverman, 2008), upplifun og reynslu viðmælenda. Ég greindi gögnin mjög vandlega til að 

niðurstöður yrðu sem nákvæmastar. Ég gerði mitt allra besta við að halda í hlutleysið á meðan 

meðan gagnavinnslu og túlkun stóð og þrátt fyrir að hafa verið í starfsþjálfun á 

Vinnumálastofnun þá tel ég það hafa tekist vel. Ég kynntist fjölbreyttri starfsemi 

stofnunarinnar á þeim tíma sem námið tók en hef engra hagsmuna þar að gæta og nálgaðist 

því viðfangsefnið ef til vill með opnari hug en ef ég hefði verið fastur starfskraftur til lengri 

tíma. Það er þó alltaf mögulegt að rannsakandi láti stöðu sína og tilfinningar hafa einhver 

smávægileg áhrif á það ferli (Hennink, Hutter og Bailey, 2011).  

Mikilvægt er að gæta að siðferðislegum kröfum í rannsóknarvinnu. Miklu skiptir að 

borin sé virðing fyrir viðmælendum og sjálfræði þeirra, að vernda þá fyrir skaða af völdum 

þátttöku sinnar í rannsóknum og að rannsóknir hafi einhvern tilgang eða nýtist samfélaginu á 

einhvern hátt (Ólöf Ásta Atladóttir, Ingileif Jónsdóttir og Björn Guðbjörnsson, 2003). Gildi 

rannsóknar veltur því ekki einungis á gæðum hennar heldur í hvaða samhengi niðurstöður 

hennar eru settar og hvernig þær eru notaðar. Rannsakandinn ber ábyrgð á því að finna það 

markverðasta í gögnunum, túlkun þeirra og að setja niðurstöður sínar fram á sem 

trúverðugastan hátt (Esterberg, 2002). 

Áður en rannsóknin hófst var hún lögum samkvæmt tilkynnt til Persónuverndar 

(77/2000) og gáfu allir viðmælendur upplýst samþykki sitt fyrir þátttöku sinni og skrifuðu 

undir því til staðfestingar (sjá fylgiskjal nr. 3 – Upplýst samþykki). Upplýst samþykki er 

ótvíræð yfirlýsing um samþykki þátttakenda fyrir öflun og vinnslu persónuupplýsinga og 

vitneskju um tilgang og aðferðafræði rannsóknar. Þá var öllum viðmælendum gert ljóst að 

þeir gátu alltaf dregið samþykki sitt til baka eða neitað að svara einstökum spurningum. 

Niðurstöður 

Markmið þessarar rannsóknar var að fá innsýn í upplifun og reynslu viðmælenda af 

atvinnuleysi og þátttöku í vinnumarkaðsúrræðinu Vinnandi vegur. Meginhersla var á að skoða 

hvernig viðmælendur tókust á við langtímaatvinnuleysi og persónulega ávinning þeirra af 

þátttöku í Vinnandi vegi.  

Í viðtölunum var lögð áhersla á að kanna hvaða áhrif atvinnuleysi hafði á viðmælendur 

og hvort upplifunin hafi breyst eftir því sem á það leið. Reynt var að fá góða innsýn inn í 

upplifun viðmælenda á þeirri reynslu að hafa farið út á vinnumarkaðinn á ný eftir langt 

atvinnuleysi að tilstuðlan úrræðis á vegum Vinnumálastofnunar. Leitast var eftir því að kanna 

áhrif og ávinning af þátttökunni á viðmælendur, hvort einhverjir persónulegir þættir hafi 

dvínað eða eflst og í hvaða samhengi. Þrátt fyrir spurningaramma fengu viðmælendur fengu 

að segja frjálst og óhindrað frá reynslu sinni og upplifun af atvinnuleysinu og þátttöku í 

vinnumarkaðsúrræðinu Vinnandi vegi.  

Hér á eftir verða teknar saman meginniðurstöður viðtalanna og umfjöllun um þær 

skipt eftir þemum sem einkenndu frásagnir viðmælenda og snúa að rannsóknarspurningunum. 

Hver var reynsla viðmælenda af atvinnuleysi og hver var upplifun og ávinningur viðmælenda 

af þátttöku í vinnumarkaðsúrræðinu Vinnandi vegi? Tvö þemu tengjast hvorri 

rannsóknarspurningu eru niðurstöðurnar settar fram á eftirfarandi hátt. 

1) Hver var reynsla viðmælenda af atvinnuleysi?  

a. Hindranir í atvinnuleit og félagslegur stuðningur 

b. Áhrif atvinnuleysis á hegðun og líðan 

2) Hver var upplifun og ávinningur viðmælenda af þátttöku í vinnumarkaðsúrræðinu 

Vinnandi vegi? 

a. Upplifun á þátttökuferli og samskiptum við Vinnumálastofnun 

b. Áhrif og ávinningur þátttöku í Vinnandi vegi 

Reynsla viðmælenda af atvinnuleysi 

 

Hindranir í atvinnuleit og félagslegur stuðningur 

Allir viðmælendur urðu atvinnulausir í kjölfar aðstæðna sem sköpuðust á vinnumarkaðinum 

eftir hrunið 2008 og atvinnuleysið var í hæstu hæðum. Það gefur auga leið að erfiðara en ella 

sé fyrir atvinnulausa einstaklinga að leita að nýju starfi þegar atvinnuleysi er með mesta móti 

og flestir atvinnurekendur að draga saman seglin. Allir viðmælendurnir sögðu slæmt 

atvinnuástand hafa verið helstu hindrun þess að þau voru án vinnu svo lengi, engin störf hafi 

verið að fá. 

 

„það var bara ekkert að hafa, ég var bara hreinlega, það var ekkert, ekkert 

verið að auglýsa í blöðunum, og ég setti inn upplýsingar á ráðningastofur og 

það kom ekkert frá þeim,þannig að ég gat ekki einu sinni sótt um vinnu út af 

það var ekkert auglýst“ 

 

Það að vera í gríðarstórum hópi fólks sem varð án vinnu á svipuðum tíma virðist þó hafa 

dregið að einhverju leyti úr neikvæðum áhrifum atvinnuleysisins á viðmælendur. Flesta 

grunaði að uppsögn væri yfirvofandi og atvinnuleysið kom þeim því ekki í opna skjöldu. Alda 

var í fæðingarorlofi þegar mestu hagræðingaraðgerðir og fækkun starfsfólks stóð yfir á hennar 

vinnustað. Þegar hún kom til baka var búið að breyta vinnutímanum þannig að hann hentaði 

ekki lengur og þurfti að hætta. 

 

„þetta var stuttu eftir hrun þegar atvinnuleysið var sífellt að aukast: „ég fór á 

skrá þegar allir, eða ógeðslega margir voru að missa vinnuna /.../ svo þetta 

kom ekkert á óvart“ 

 

 Bára tók í sama streng. Hún var tiltölulega nýbúin að skipta um starfsferil og hafði unnið í 

starfi sínu rúmt ár áður en hrunið skall á og missti vinnuna vegna samdráttur en hún hafði 

stystan starfsaldur á vinnustaðnum og vissi að hún lægi vel við höggi. 

 

 „þetta kom mér náttúrlega ekkert á óvart og þetta var á þessum tíma þegar 

það voru svo margir í kringum mig einhvern veginn að glíma við þetta sama 

sko“ 

Þótt fæstum viðmælendum hafi komið það algjörlega á óvart að missa vinnuna í kjölfar 

hrunsins, þar sem svo mikið var um uppsagnir og atvinnuleysi á þessum tíma, þá var það samt 

sem áður neikvæður atburður í lífi þeirra. 

 

„það er alveg niðurdrepandi, náttúrlega, að missa vinnu, það er alltaf 

leiðinlegt“ 

 

Starfshlutfall Erlu, og fleira starfsfólki, hafði verið lækkað úr fullu starfi niður í hálft vegna 

hagræðingaraðgerða á fyrrum vinnustað hennar í kjölfar kreppunnar. En að lokum dugðu þær 

ekki til og Erla missti vinnuna. En hún sagðist hafa verið búin að venjast því að vera í hálfu 

starfi og taldi það hafa auðveldað henni að takast á við atvinnuleysið. Þessi hugsunarháttur 

viðmælenda, að sjá kreppuna sem orsakavald atvinnuleysisins og að vera meðvituð um að þau 

tilheyrðu stórum hópi fólks í samfélaginu sem var án vinnu auðveldaði það að fá höfnun í 

atvinnuleitinni. 

 

,þetta er bara tími í þjóðfélaginu, þetta er ekki af því að ég er ekki að, ég tók 

þetta aldrei persónulega sko“ 

 

Allir viðmælendur sögðust hafa sótt um störf, en flestir sóttu lítið um. Öll kvörtuðu þau undan 

því að fá afar sjaldan svar frá vinnuveitendum eftir að hafa sótt um störf, þó það væri ekki 

nema til að láta vita að búið væri að ráða annan í starfið. Þetta hafði mjög letjandi áhrif á 

viðmælendur og dró smá saman úr atvinnuleitinni eftir því sem leið á atvinnuleysið. Alda 

sagðist hafa tekið syrpur þar sem hún sótti um störf en svo komu tímabil inn á milli þar sem 

hún hætti allri atvinnuleit.  

 

„svo komu tímabil þar sem maður datt niður og gafst upp sko og svo kom 

tímabil þar sem maður tók aftur syrpu, þú veist, það er bara svona“ 

 

Vinnutími var helsta hindrun fyrir konurnar þrjár en allar vildu þær að hann myndi samrýmast 

þörfum fjölskyldu sinnar og þá aðallega barna sinna. Engin þeirra hafði áhuga á starfi sem fól 

í sér helgar, kvöld- eða vaktavinnu. Til að byrja með hafði Erla ákveðnar hugmyndir um 

vinnutíma en hún vildi helst vinna í svipuðu starfshlutfalli og hún hafði gert áður en hún varð 

atvinnulaus, en það hafði verið lækkað niður í 50%.  

„kannski hefði ég fengið vinnu ef ég hefði leitað alveg, meira“ 

 

En hún sagðist þó hafa farið að sækja um störf með hærra starfshlutfalli þegar leið á 

atvinnuleysið. En Alda sló ekkert af sínum óskum varðandi vinnutíma í atvinnuleitinni þótt 

hún vissi að það gerði henni erfiðara fyrir. 

 

„mér fannst erfiðast að finna vinnutíma sem hentaði /.../ Ég er ekki að fara að 

henda börnunum hingað og þangað út af óreglulegum vinnutíma“ 

 

Nokkrum árum fyrir hrun hafði hún unnið mikið og sá eftir þeim tíma sem hún missti af með 

eldra barninu sínu. 

 

„það að vera móðir er stærsta hindrunin, bara þú veist, að setja aðra í forgang 

/.../ eftir að ég var að vinna [nefndi vinnustað á nafn] þá var ég með svo 

mikla ábyrgð og ég vill það ekki aftur þegar ég er með börnin á þessum aldri 

/.../ eldra barnið var þriggja þegar ég var að vinna þar og ég var bara, ég týndi 

honum, þú veist af því ég var með svo mikla ábyrgð að vinnan gekk fram 

fyrir allt /.../ kannski er hindrunin núna að ég er of mikið að passa að þetta 

gerist ekki aftur“ 

 

En auk þess að setja börnin í fyrsta sæti þá höfðu hún og maðurinn hennar ákveðið að 

starfsmenntun hans hefði forgang sem þýddi að hún tók að sér að verja meiri tíma með 

börnum þeirra og við heimilishaldið á meðan því námi stóð. En Alda tók það fram að hún setti 

það ekki fyrir sig að starfa við annað en það sem hún hafði menntað sig í, í stjórnun, en hún 

yrði að vera sátt við launin og hún þyrfti að vera í vinnu þar sem hún gæti verið á hreyfingu. 

 

„ég er bara svolítið fiðrildi, ég get ekki setið kyrr, ég er alveg ofvirk, og er 

með lesblindu, þannig að mér finnst mjög erfitt að sitja kyrr á sama stað /.../ 

þannig að ég veit alveg, þú veist, að það þýðir ekkert að ráða mig á síma eða 

skrifstofu, þú veist, ég er alveg opin fyrir að fara að þjóna eða gera hvað sem 

er, bara að tíminn hentaði mér og að launin hentuðu mér“ 

Ólíkt Öldu þá voru tveir viðmælendur, þau Bára og Gunnar, sem sögðust hafa takmarkað 

atvinnuleit sína við störf sem hæfðu menntun þeirra. Bára hafði farið í nám þegar hún hafði 

verið án vinnu í rúmt ár og fékk ákveðin réttindi á þeim starfsvettvangi sem hún vann á fyrir 

hrun. Hún sagðist í framhaldinu hafa takmarkað atvinnuleit sína við störf þar sem sú kunnátta 

myndi nýtast henni. Gunnar hafði einnig nýlokið námi erlendis áður en hann snéri aftur til 

Íslands og var án vinnu. Hann vildi helst ekki vinna við neitt annað en á því sviði sem tengdist 

menntun hans. 

 

 „þú veist, maður fer bara ekkert að vinna í neinu öðru en við þetta, búinn að 

eyða þú veist þrem fjórum milljónum í að læra þetta nám sko“ 

 

Þrátt fyrir lýsingar á erfiðri fjárhagsstöðu sögðust Davíð og Gunnar ekki áhuga á störfum sem 

borguðu litlu hærra en upphæð atvinnuleysisbót. Gunnari fannst ekki taka því að púla í vinnu 

á lágmarkslaunum til þess að hafa nokkrum þúsundköllum meira á milli handanna og Davíð 

sagðist líka frekar vilja vera án vinnu en að vinna fyrir lágmarkslaun. 

 

„þessi lágmarkslaun, þetta er bara niðurlæging og ekkert annað, það er 

akkúrat þetta tilfinningalega og hvernig fólk metur mann, þú veist, launin eru 

dálítið þannig sko, maður upplifir launin ekkert bara eitthvað til að lifa á sko“ 

 

Greinilegt var að launin höfðu mikil tilfinningalegt gildi fyrir Davíð og höfðu áhrif á sjálfsmat 

hans og stolt en hann og sagðist hafa fundið fyrir fordómum frá fólki, sem hafði aldrei verið 

atvinnulaust, yfir því að þiggja ekki hvaða starf sem er. Það sem hindraði Frey í atvinnuleit 

var aðallega skortur á áhuga og frumkvæði en hann sagðist einfaldlega ekkert hafa leitað að 

vinnu þar sem hann náði að lifa af atvinnuleysisbótunum, en virtist sjá eftir því. 

 

 „ég tók bara þennan pening [atvinnuleysisbæturnar] og einhvern veginn, það 

kemur í bakið á mér núna“ 

 

Áhrif atvinnuleysis á hegðun og líðan 

Mismunandi var hvaða áhrif atvinnuleysið hafði á viðmælendur enda bjuggu þeir við afar 

ólíkar aðstæður. Svo virðist sem konurnar og karlarnir hafi skiptist í tvo ólíka hópa. Karlarnir 

voru allir einstæðir og barnlausir, höfðu litið á milli handanna og einangrast meira en 

konurnar sem voru allar mæður, tvær í sambúð, bjuggu við ágætan fjárhag og með gott 

félagslegt net í kringum sig. En sama hvernig þetta tímabil atvinnuleysis fór hjá 

viðmælendum, frá því að hafa verið erfiður tími fordóma og fjárhagserfiðleika yfir í að hafa 

hentað ágætlega og að tíminn hafi verið vel nýttur í aðra hluti á meðan þá voru allir 

viðmælendur sammála um að hafa á þessum tíma dottið að einhverju leyti úr tengslum við 

samfélagið. 

Konurnar þrjár voru í mjög svipaðri stöðu á meðan atvinnuleysinu stóð að mörgu leyti. 

Engin þeirra sagðist hafa fundið mikið fyrir neikvæðum áhrifum atvinnuleysis á líf sitt. Engin 

þeirra átti við fjárhagsvanda að stríða, en Alda og Bára áttu báðar maka sem höfðu nægar 

tekjur fyrir heimilishaldið. 

 

„ég bý vel og við vorum ekki í neinum fjárhagsvandræðum eða neitt þannig, 

maðurinn minn hélt sinni vinnu, þannig að þetta fór ekkert illa í mig sko“ 

 

Erla var einstæð en náði að framfleyta sér sjálf með góðu móti. Hún hafði hag af því að selja 

vörur sem hún hannaði og bjó til sjálf og sagði það hafi hjálpað sér mikið. Þá höfðu þær allar 

orð á því að hafa haft nóg fyrir stafni og verið í reglulegum samskiptum við fjölskyldu og 

vini. Alda sagðist hreinlega hafa verið ánægð að vissu leyti að missa vinnuna og fann fyrir 

létti þar sem starfsandinn á fyrrum vinnustað hennar hafi verið slæmur. 

 

„held ég hafi bara verið hálf fegin að hann hafi bara /.../ af því að þar voru 

bara eintómar konur og allar konur rífast um vald og maður var bara /.../ 

konur eru konum verstar“ 

 

Á þessum tíma var hún einnig með ungt barn sem hún þurfti þá ekki að setja í kostnaðarsama 

daggæslu og verið lengur heima að sinna því. Alda var vel sett félagslega og segist ekki hafa 

átt erfitt andlega eða einangrast á meðan atvinnuleysinu stóð, þvert á móti hafði hún nóg fyrir 

stafni við að sinna börnunum og áhugamálum þeirra og var meðal annars í stjórn þar sem þau 

æfðu íþróttir. Bára var ekki í ósvipaðri stöðu og Alda á þann hátt að hún þurfti ekki að vera 

með miklar peningaáhyggjur í atvinnuleysinu og hafði nóg fyrir stafni. 

 

„ég á svo mörg áhugamál og var svo mikið í því að mála og svona á þessum 

tíma sko, ég var í myndlistarskóla og hafði þá svo góðan tíma til að sinna því 

og svona /.../ þannig að ég nýtti svolítið tækifærið /.../ Ég fór tiltölulega létt út 

úr þessu“ 

 

Alda sagðist hafa verið í minni félagslegum samskiptum þegar hún var atvinnulaus þar sem 

hún hafði ekki lengur félagsskapinn frá vinnufélögum. Erla talaði líka um að hafa einangrast 

að einhverju leyti vegna vöntunar á samskiptum við samstarfsfólk. Hún var með lítið heimili, 

einstæð með barn á unglingsaldri og var minna upptekin við að sinna fjölskyldunni en hinar 

konurnar og sagðist Erla sakna þess að hafa ákveðið hlutverk og að hafa einhvern fastan punkt 

í lífinu, sem hún hafði í þegar hún var í vinnu. Allar konurnar áttu vinkonur í svipaðri stöðu 

sem þær sóttu félagsskap í þegar þær voru ekki uppteknar við að sinna öðrum hlutum en eftir 

því sem leið á atvinnuleysið fundu þær sterkar fyrir löngun að fara aftur út í atvinnulífið og 

taka meiri þátt í samfélaginu. 

 

„það sem ýtti kannski svona mest á mann í að fara að drífa í þessu  var nú 

kannski mest bara það að þetta var orðinn svo langur tími og þetta gengi nú 

bara ekki lengur“ 

 

Freyr átti það sameiginlegt með konunum að segja atvinnuleysið ekki hafa haft mikil neikvæð 

áhrif á sig. Hann bjó á þessum tíma með þrem vinum sínum svo hann var í miklum 

félagslegum tengslum og deildi húsnæðiskostnaði og öðrum útgjöldum með þeim og náði 

þannig endum saman. Hann sinnti engri atvinnuleit og sagðist gera lítið annað en að sinna 

áhugamálum sínum sem voru lestur, ljóðaskrif, og að skemmta sér um helgar með vinum 

sínum. Hann gerði sér ekki fulla grein fyrir  tímanum sem leið og viðurkenndi að hafa 

einangrast töluvert frá samfélaginu og fundið fyrir því að eftir sem lengra leið á atvinnuleysið 

að líklega yrði erfiðara yrði að fara aftur út á vinnumarkaðinn. 

 

„datt aðeins úr samfélagi mannanna í þennan tíma sko, sem er ekki hollt til 

lengdar“ 

 

Davíð upplifði mikil peningavandræði í kjölfar atvinnuleysisins og var bæði leiður og reiður 

yfir þeirri staðreynd að geta ekki séð fyrir sjálfum sér og fannst það niðurlægjandi en hann 

fékk einhvern fjárhagslegan stuðning frá fjölskyldumeðlimum sínum. 

 „ég get ekki einu sinni séð fyrir mér sjálfur út af lánum og svona /.../ og 

hérna ég hef ekkert efni á því að eiga bíl í rauninni, þetta er alveg rosalega 

tæpt hjá mér alltaf og maður sér ekkert fyrir sjálfum sér lengur /.../ maður 

verður svo reiður þegar maður getur ekki lifað af laununum sínum, maður 

verður reiður bara, og þetta er niðurlæging og svekkelsi“ 

 

Þá lýsti Davíð sér sem hálfgerðum einfara, þannig hafi hann alltaf verið, en fannst 

einangrunin helst til of mikil í atvinnuleysinu og fór því að sinna líkamsrækt sem honum 

fannst gera sér gott bæði líkamlega og andlega. Líkt og Davíð þá var Gunnar í fjárhagsvanda í 

atvinnuleysinu og þurfti stundum að fá stuðning frá foreldrum sínum til að ná endum saman. 

Hann var félagslega vel staddur sem hjálpaði honum mikið en sagði þó atvinnuleysið hafa 

tekið á andlega.  

 

„manni fannst maður ekkert eiga rétt og vera alveg glataður“ 

 

Félagslegur stuðningur virðist vera sá þáttur sem hafði helst áhrif upplifun viðmælenda af 

atvinnuleysi sem og fjárhagslegt sjálfstæði. Þessi tvö atriði höfðu mikið að segja um viðhorf, 

hegðun og tilfinningar viðmælenda. 

Eðli málsins samkvæmt þá breyttist dagsrútína viðmælenda tölvuverð við 

atvinnumissinn. Flest þeirra héldu sér uppteknum með ýmsum, ýmist til að nýta tímann í hluti 

sem þau höfðu gagn eða gaman af eða meðvituð virkni til að koma í veg fyrir þekktar 

afleiðingar atvinnuleysis.  Konurnar voru áberandi virkari en karlarnir, Alda sinnti 

íþróttastarfi, Bára fór stundaði myndlist og lærði til starfsréttinda í sínu fagi og Erla hélt sér 

upptekinni með eigin hönnunarvinnu. Auk þessa sinntu þær fjölskyldu og vinum. Einu 

neikvæðu breytingar sem konurnar vildu kannast við á hegðun sinni í atvinnuleysinu var 

minna skipulag á heimilinu og breyttar svefnvenjur. Það þurfti smá átak við að koma 

heimilishaldinu aftur í rútínu og venja börnin við breytt skipulag. Erla var mjög meðvituð um 

mikilvægi þess að vera virk í atvinnuleysinu og hélt sér upptekinni til að einangrast ekki og 

viðhalda sjálfstrausti sínu, en hún var eina konan sem sagði að atvinnuleysið hafi haft frekar 

neikvæð áhrif á sjálfsmyndina en var viss um að virkni hennar hafi hjálpað sér því í heildina 

hafi atvinnuleysið ekki verið henni erfitt. 

 

„en maður náttúrlega reynir að, það er náttúrlega mikil hætta á að einangrast, 

en maður reynir náttúrulega að eflast, fara á námskeið og vera í einhverju og 

gera eitthvað og, þannig að maður reynir það, og sækir í það í raun og veru af 

því að maður veit af þessari hættu að geta einangrast“ 

  

Hvorki Freyr né Gunnar vildu þó meina að atvinnuleysið hafi haft nein áhrif á líkamlega eða 

andlega heilsu sína og að atvinnuleysið hafi ekki haft mikil áhrif á tilfinningalif sitt. En 

Gunnar sagðist hafa fundið fyrir ákveðnum fordómum þegar fólk gerði ráð fyrir því að hann 

hlyti að vera algjörlega iðjulaus fyrst hann væri án vinnu. En Davíð einangraðist að einhverju 

leyti og sagðist hafa átt erfitt með að nýta tímann sem hann hafði til aflögu í atvinnuleysinu í 

að sinna áhugamálum sínum og sköpun út af fjárhagsáhyggjum og stressi vegna aðstæðna 

sinna. 

 

„svo hætti ég að skrifa, maður bara fraus við að vera 100% atvinnulaus, þótt 

að maður hafi nógan tíma. Það er eitthvað, maður getur ekki verið skapandi 

þegar maður er endalaust að hafa áhyggjur, af peningum og öðru“ 

 

Þá fannst Davíð hann reglulega hafa orðið fyrir neikvæðum viðhorfum og mikilla fordóma 

vegna atvinnuleysisins, bæði frá samfélaginu sem hann sagði líta á atvinnulaus sem letingja 

sem nenna ekki að vinna en einnig frá sjálfum sér en hann upplifði sig um tíma sem kvöð á 

samfélaginu. 

 

„það er ekki eins og maður hafi ekki nennt að vinna og eitthvað, og þú veist 

það eru svo miklir sleggjudómar og fordómar gagnvart atvinnuleysi að það er 

alveg rosalegt /.../ maður hefur líka fordóma gagnvart sjálfum sér, auðvitað, 

þú ert einhverskonar kvöð á samfélaginu“ 

 

Þá fannst bæði Davíð og Öldu þau mæta neikvæðu viðhorfi frá starfsfólki 

Vinnumálastofnunar sem hafði áhrif á líðan þeirra. Þau sögðust hafa orðið fyrir fordómum og 

þurft að verjast ásökunum um leti og svindl á bótakerfinu. 

 

„mér fannst talað við mig niðrandi, og þú veist, af hverju ertu ekki búin að fá 

vinnu og svona, mér fannst ekki gott að leita til þeirra /.../ mér fannst öll 

samskipti erfið /.../ ég veit að það er sumt fólk sem svindlar og svindlar á 

kerfinu, og þarna, en þú veist það eru ekkert allir að svindla á kerfinu eða 

reyna að komast fram hjá, og mér fannst þetta svona eins og það sé alltaf 

verið að tala við mann þannig, og passa að maður sé ekki að svindla /.../ mér 

leið aldrei illa með þetta atvinnuleysisdæmi nema bara hjá þeim [ráðgjöfum 

Vinnumálastofnunar] /.../ fannst ég vera yfirheyrð, af hverju ertu ekki byrjuð 

að vinna og af  hverju þetta“ 

 

Einnig fannst Öldu niðurlægjandi að vera skylduð á námskeið sem gögnuðust henni ekki, 

henni fannst hún vera lítillækkuð þegar hún var sett á sama námskeið og ómenntaðir 

einstaklingar og hefði frekar viljað nýta tímann í aðra hluti, jafnvel einhverskonar sjálfboða 

vinna, finnast hún vera gera eitthvað gagn.  

Eitthvað bar á því að viðmælendur töluðu um valdleysi og upplifun á því að vera 

tilneydd, hafa ekki val og að hafa ekki stjórn á aðstæðum sínum. Í slíkum aðstæðum upplifðu 

þessir viðmælendur sig lítillækkaða, niðurlægða og valdlausa. Davíð kvartaði undan því að 

vera skyldaður í viðtöl og úrræði og fann þá fyrir valdleysi sem honum leið ekki vel með, og 

talaði um að hann hefði viljað hafa aðgang að sálfræðingi vegna þess hvernig honum leið 

vegna upplifunar á valdleysi, en sagði þá þjónustu ekki hafa verið í boði þá, og honum fannst 

engum umhugað um rétt atvinnulausra. 

 

„valdið var tekið af fólki, það er upplifunin /.../ ef maður hefur ekkert val þá 

hefur maður ekkert frelsi, þegar að frelsið er tekið þá líður manni ekkert vel 

/.../ við höfum ekki eitt eða neitt og svo eru stéttarfélögin ekkert að standa sig 

heldur í að vernda þá sem eru atvinnulausir“ 

 

Fleiri viðmælendur höfðu orð á því að hafa fundið fyrir valdleysi á meðan atvinnuleysinu 

stóð, að vera í aðstæðum sem þeim líkaði ekki en geta lítið sem ekkert gert til að sporna við 

þeim, og finnast örlög sína vera í annarra höndum. Frey fannst einnig sem honum hefði verið 

þrýst inn í Vinnandi veg þar sem hann hafi haft afar stuttan umhugsunarfrest og upplifði að 

hans hagsmunir væru ekki í forgrunni, heldur að koma sem flestum inn í úrræðið. 

 

„[ég] var sjang-hæjaður þarna inn sko, þurfti bara að koma og gera þetta 

strax, ég hafði ekki umhugsunarfrest eða nema sko klukkutími /.../ en það var 

einhver svona statistík, óþægilegt svona einhvern veginn“ 

 

Gunnar upplifði það líka þannig í starfinu sem hann fékk í gegnum Vinnandi veg að yfirmanni 

hans væri alveg sama um hann og hans hagsmuni. Ekki hafi verið staðið við það sem sagt var 

þegar við ráðningu og leið honum sem markmiðið atvinnurekandans hafi verið að níðast sem 

mest á honum á meðan hann var ókeypis starfskraftur. Hann sagði að sér hafi liðið um tíma 

sem valdlausum þræl, því ef hann segði upp samningi sínum þá væri hann án bótaréttar og 

ólíklegt að hann fengi aðra vinnu. 

 

„hún [vinnuveitandinn] hafði engan áhuga á mér nema ég væri að auglýsa 

[hennar starfsemi] og þá var ég hennar starfsmaður en um leið og eitthvað fór 

úrskeiðis þá var ég orðinn starfsmaður Reykjavíkurborgar /.../ hún er svona 

alveg perfect dæmi hvernig svona, einhver geðsjúklingur getur nýtt sér svona 

ókeypis þræla sem koma til sín“ 

 

Honum leið líka illa þegar hann heyrði vinnuveitandann tala um uppsögn hans og ráðningu 

nýr starfskrafts frá Vinnumálastofnun áður en að samningi hans lauk og þrátt fyrir að hann 

hafi staðið sig vel í starfi. 

. 

„svo er hún að tala um mína stöðu og kvarta undan því þú veist að hann er 

ekki  með nógu mikla reynslu og hæfni og eitthvað svona sko og svo sit ég 

þarna og er með hæfnina og reynsluna, mér finnst þetta bara sýna fram á hvað 

hún er klikkuð sko, að tala um þetta með mig inni í herberginu, hún sér þetta 

ekki, held að hún finni ekki einu sinni fyrir því hvað hún sé að gera rangt“ 

 

Gunnari fannst niðurlægjandi og allt annað en valdeflandi að klára samningstímann sinn 

vitandi hann væri ekki metinn hærra sem starfsmaður og eiga ekki möguleika á áframhaldandi 

ráðningu. Í framhaldi sagðist hann vilja sjá að meira eftirlit yrði haft með atvinnurekendum 

sem nýta sér starfskrafta í gegnum vinnumarkaðsúrræði og fá tímabundnar styrkgreiðslur upp 

í launakostnað. Einnig vildi Gunnar að atvinnurekendur yrðu krafðir um ástæður þess að ekki 

sé boðið upp á áframhaldandi ráðningu. 

 

„það ætti náttúrulega að vera þannig að Reykjavíkurborg myndi ganga 

einhvern veginn á eftir þessu, bara bréf sent á alla og láta rökstyðja af hverju 

þú ætlar ekki að halda einhverjum áfram í vinnu, og svoleiðis, það þarf að 

gera þetta eitthvað óþægilegt fyrir þá [atvinnurekendur]“ 

Áhrif og ávinningur af þátttöku í Vinnandi vegi 

 

Þátttökuferlið og samskipti við Vinnumálastofnun 

Segja má að viðmælendur hafi skipst í þrennt hvað varðar upplifun þeirra á Vinnumálastofnun 

og þátttöku í Vinnandi vegi. Bára og Erla höfðu bara jákvæða hluti að segja um sína upplifun 

af Vinnumálastofnun og Vinnandi vegi. Freyr og Gunnar nefndu bæði neikvæða og jákvæða 

þætti við sína reynslu á meðan Öldu og Davíð fannst ýmislegt ábótavant í sínu ferli. 

Bára og Erla voru í litlum samskipti við Vinnumálastofnun á meðan atvinnuleysinu 

stóð og skrifuðu það á ástandið í samfélaginu, þeim fjölda sem var án vinnu og álaginu sem 

hlyti að vera á starfsfólki stofnunarinnar. Þær fóru þó báðar á stutt sjálfstyrkingarnámskeið 

fyrir konur og auk þess fór Erla á tölvunámskeið og höfðu þær ekkert nema gott um þá 

reynslu að segja. Bára var ráðin hjá einkafyrirtæki í gegnum Vinnandi veg í starf sem hentaði 

hennar áhuga og menntun. Hana vantaði hins vega starfsreynslu á þessu sviði og þarna fékk 

hún hálfgerða starfsþjálfun en vel var tekið á móti henni og fékk góðan tíma og aðstoð við að 

læra inn á starfið. Hún var því að vonum hæstánægð með sína reynslu. 

 

„ég hef rosalega góða upplifun af þessu, ég var  rosalega, þetta kom rosalega 

vel út fyrir mig af því að mig vantar svolítið reynslu og þarna er mér svolítið 

ýtt af stað og Vinnumálastofnun borgar hluta af laununum mínum og, þú 

veist ég var kannski dálítið hægvirk þarna fyrst sko en núna er maður bara 

/.../ ég vil gjarnan að það komi fram að ég er rosalega ánægð þetta, finnst 

þetta bara frábært framtak sko“ 

 

Bára var vildi gjarnan að hennar upplifun og reynsla, sem hún sagði bæði jákvæða og 

uppbyggjandi, kæmist á framfæri og þótt launin væri ekki mikið hærri en 

atvinnuleysisbæturnar þá var það innleggið í reynslubankann sem henni fannst meira virði. 

Báru bauðst áframhaldandi ráðning og ætlaði að þiggja það, enda leið henni vel í vinnunni. 

Erla fékk vinnu í gegnum Vinnandi veg hjá Reykjavikurborg, svipaða þeirri sem hún hafði 

unnið við áður, sem henni líkaði mjög vel. 

 

„ég var náttúrlega mjög heppin með vinnu /.../ lenti á svo góðum stað og vel 

tekið á móti mér /.../ alveg einstaklega gott fólk og bara yndislegt og bara 

góður andi og þetta er alveg frábært sko. Svo hérna, ég hef alveg góða 

reynslu út af því að þetta er góður staður og gott fólk. Þetta gekk bara 

svakalega vel upp /.../ bara eiginlega gat ekki verið þægilegra“ 

 

Erla var ráðin í eitt ár og var ráðningasamningurinn nýrunninn út þegar viðtalið fór fram. Hún 

fékk hins vegar áframhaldandi ráðningu tímabundið við sumarafleysingar og ekki var alveg 

komið á hreint hvort hún gæti fengið að halda áfram eftir sumarfrí. Það eina neikvæða sem 

Erla hafði um þetta ráðningarferli að segja var að það tæki enda en hún hefði viljað vera 

lengur. 

 

„það er náttúrulega leiðinlegt að hafa farið í vinnu og eignast vinnufélaga og 

þurfa að segja bara bless, það er kannski dökka hliðin á þessu /.../ en samt er 

þetta betra en ekki neitt /.../ þeir hefðu nú alveg mátt framlengja [Vinnandi 

veg] fyrst atvinnuleysið er ennþá svona mikið“ 

 

Freyr var nánast í engum samskiptum við Vinnumálastofnun á meðan atvinnuleysinu stóð og 

kom sér alltaf undan því að skrá sig á námskeið eða annað sem krafðist mætingarskyldu án 

þess að missa bótaréttinn og var einnig óvirkur í atvinnuleit. Þrátt fyrir langt atvinnuleysi þá 

upplifið Freyr sig hálfneyddan til að taka þátt í Vinnandi vegi. Hann hafði ekki áttað sig á að 

bótarétturinn hans var að klárast og því hafi hann fengið stuttan fyrirvara til að ákveða hvort 

hann ætlaði að taka þátt. Freyr áttaði sig fljótt á stöðunni og var svo komin í vinnu fjórum 

dögum síðar hjá Reykjavíkurborg við skjalavinnslu og líkaði mjög vel. 

 

 „manni var bara hent út í djúpu laugina /.../ ég leit á þetta fyrst sem refsingu 

sko, þú veist það var verið að henda mér þarna inn og þetta átti að vera svo 

ömurlegt að ég myndi fara og finna mér eitthvað annað. En svo fer mér bara 

að líka þetta svo vel þarna“  

 

Hann sá þó eitthvað neikvætt við að vinna á stað þar sem margir störfuðu á fyrir tilstilli 

Vinnumálastofnunar sem greiddi meirihluta launanna og fannst sem það væri einungis gert til 

að spara launakostnað með því að nýta sér starfsfólk í þessum aðstæðum. En honum fannst 

auðveldara að sætta sig við þetta fyrirkomulag þar sem hann vann fyrir borgina en ekki 

einkafyrirtæki, þannig fannst honum hann leggja meira af mörkum fyrir samfélagið. 

 „þetta var hálf svona klént /.../ hún [yfirmaðurinn] fullnýtti þetta dót allt 

saman sko /.../ þetta er svo lítið og hálfsvelt batterí þess vegna er hún að nýta 

þessi úrræði sko /.../ ég hefði aldrei gert þetta fyrir hvern sem er sko, fyrir 

eitthvað einkafyrirtæki, að láta Vinnumálastofnun borga helminginn af 

laununum /.../ þarna var enginn að græða á mér, ég var bara að koma mér 

aðeins inn í samfélagið og var aðeins að hjálpa einhvern veginn“ 

 

Þá var Freyr einnig ánægður með starfið sjálft, fannst það þægileg innivinna og hann fann 

fljótt metnað fyrir því verkefni sem honum var úthlutað og virtist finna fyrir stolti yfir 

vinnuframlagi sínu.  

 

„þetta virkaði svona jákvætt af því að þetta fór svona inn á áhugasviðið mitt 

og var þægileg /.../ var orðið svona my thing sko og ég vildi klára það, svona 

eins mikið og ég gat“ 

 

En hann talaði um að hann hefði alls ekki getað hugsað sér að vinna hvað sem er og í starfi 

sem væri að hans mati fyrir neðan hans virðingu. 

 

„það er svo margt sem hefði verið mjög niðurdrepandi, get ímyndað mér að 

það væru mörg senaríó sem hefðu bugað mig sko /.../ með enginn réttindi á 

meðan væri níðst á manni sko /.../ það er svo slæmt að fara below your 

station, eða finnast það, þótt maður sé atvinnulaus“ 

 

Frey fannst þó leiðinlegt að fá ekki tíma til að klára verkefnið sem honum hafði verið úthlutað 

og vita til þess að enginn taki við þegar hann hætti, en hann fékk ekki áframhaldandi ráðningu 

líkt og hinir fjórir viðmælendurnir sem fengu vinnu hjá Reykjavíkurborg. Davíð var einn 

þeirra sem fékk vinnu hjá borginni, útivinnu sem honum líkaði nokkuð vel. Hann lenti þó í 

einhverjum árekstrum um tíma við samstarfsfólk sem hann sagðist vera vegna þess að hann sé 

þannig að segi stundum hluti sem falli ekki öllum í geð og því passi hann ekki alltaf inn í 

hópinn. 

 

„það er visst fólk sem eru bara svona Pollýönur, þetta eru bara eins og 

trúarbrögð /.../ ekkert að því að reyna að vera jákvæður, en út af því að ég var 

að sýna pirring yfir þessu og svona, ég sagði bara hlutina hreint út, það er 

bara mín náttúra, þá var ég ekki Pollýana og féll ekki alveg inn sko, þá var ég 

dæmdur fyrir það“ 

 

En þau mál voru útkljáð og honum leið nokkuð vel í vinnunni. Það sem Davíð var ósáttur við 

var að hafa ekki fengið að finna sér starf sjálfur heldur þurft að taka þátt í Vinnandi vegi til 

ellegar missa bótarétt sinn. En þar sem hann hafði þegið 40% atvinnuleysisbætur eftir að 

starfshlutfall hans var lækkað niður í 60% tæpum tveim árum áður þá var bótatímabil hans 

næstum uppurið þegar Vinnandi vegur fór af stað. Hann hafði ekki kynnt sér skilmála 

atvinnuleysistrygginga og var reiður yfir þessu fyrirkomulagi. Hann var einnig reiður út í 

ríkisstjórnina og sagði svona vinnumarkaðsúrræði einungis snúast um tölur, að koma sem 

flestum af atvinnuleysisskrá, svo ráðamenn líti vel út en hagmunir fólksins ekki hafðir í huga. 

Þá var hann afar ósáttur við að samskipti sín við starfsfólk Vinnumálastofnunar og 

ráðningarskrifstofnunnar sem sá um að senda hann í atvinnuviðtöl vegna Vinnandi vegs. 

 

„ég kann ekki vel við að tala við fólk á Vinnumálastofnun /.../ þau tala svo 

tala svo vitlaust við mann sumt af þessu fólki, tala eins og það séu 

undirliggjandi sleggjudóma“ 

 

Davíð rifjaði upp nokkur atvik þegar hringt var í hann og hann beðinn um að fara á ákveðinn 

vinnustað vegna starfs á vegum úrræðisins. 

 

„og ég bara ha! ég sótti ekkert um það. Þú þarft að fara þarna [á 

vinnustaðinn] það verður bara fínt þarna, og þarna, þá hringdi hún bara í mig 

og valdi starfið fyrir mig, þvílík frekja maður /.../ og maður þorir ekkert að 

segja neitt, maður getur ekkert varið sig og það er enginn til þess að verja 

mann, þú veist, það eru engin samtök eða neitt, það var ekkert, núna ert þú að 

athuga þetta reyndar,  en það vantaði allar kannanir um hvernig fólki liði, þú 

veist /.../ hún bara neyddi mig til að fara þangað, hreinlega, mér fannst  ég 

bara neyddur“ 

 

Hann svo að líklega væri ekki auðvelt að vera ráðgjafi á Vinnumálastofnun þegar fólk er 

óánægt með stöðu sína. 

 

„þetta verður bara svona vítahringur held ég, örugglega ekkert auðvelt að 

vera að vinna í svona umhverfi“ 

Davíð fannst það ekki passa saman að sama stofnun sæi um ráðgjafahlutverk og 

eftirlitshlutverk líkt og hjá Vinnumálastofnun. 

 

„maður þarf alltaf að vera að verja sig og vera í vörn þegar maður fer í þessi 

viðtöl hjá þessu fólki /.../ Vinnumálastofnun má alveg hafa sitt 

eftirlitshlutverk, en ekki ráðgjafahlutverk um leið, ég meina guð minn 

almáttugur, kemur það saman, eftirlitshlutverk og ráðgjafarhlutverk, að 

sjálfsögðu fer það ekki saman skilurðu, og það á ekkert að vera að pína fólk, 

það á að gefa fólki séns og leyfa því að þroskast og reyna að hvetja fólk 

skilurðu í staðinn fyrir að fólk þurfi að óttast það“ 

 

Til viðbótar við óánægjuna með að vera sendur á vinnustaði sem hann hafði enga löngun að 

vinna á þá blöskraði Davíð þau lágu laun sem honum bauðst, sérstaklega þegar um vaktavinnu 

var að ræða og mikið var af útlendingum á vinnustaðnum, og sagði að um klára misnotkun 

hafi verið að ræða.  

 

„þetta er ekkert bara í sambandi við peninga þetta er líka niðurlæging að vera 

að veita sína vinnu hjá einhverjum sem að metur mann ekkert eða veitir 

manni ekkert til baka skilurðu. Það er þessi tilfinningalega upplifun sem 

skiptir svo miklu máli líka /.../ manni finnst maður vera meira virði, skilurðu, 

það er akkúrat þetta tilfinningalega og hvernig fólk metur mann þú veist, 

launin eru dálítið þannig sko, maður upplifir launin ekkert bara eitthvað til að 

lifa á sko“  

 

Alda var heldur ekki sátt við margt í tengslum við Vinnumálastofnun og þau samskipti sem 

hún átti við starfsfólk þar, þó þau hafi ekki verið jafn neikvæð og Davíðs. Hennar óánægja 

fólst aðallega í ónægum upplýsingum og ópersónulegri þjónustu og á tíðum neikvæðu viðmóti 

starfsfólks. 

 

„mér fannst talað við mig niðrandi, og þú veist, af hverju ertu ekki búin að fá 

vinnu og svona, mér fannst ekki gott að leita til þeirra /.../ mér fannst öll 

samskipti erfið“ 

Þá fannst henni þau námskeið sem hún var skikkuð á tilgangslaus og ekki í samræmi við 

hennar getu og fannst henni slíkt bara til þess fallið að draga fólk niður en ekki hvetja það. 

 

 „mér finnst oft eins og það sér verið að taka fólk sem er menntað og lækka 

það niður, niðurlægja, /.../ það var fólk þarna sem hafði bara aldrei gert 

ferilskrá og viss ekki hvað það var /.../ mér fannst þetta bara niðrandi“ 

 

En Alda fékk vinnu hjá einkafyrirtæki sem hentaði henni ákaflega vel bæði með tilliti til 

menntunar, reynslu og þeirra verkefna sem hún sá um, en hún talaði um að eiga erfitt með 

kyrrsetuvinnu en í þessu stafi var hún á mikilli hreyfingu. En það sem hentaði Öldu kannski 

best var vinutíminn, en hann var á leikskólatíma og seinna fékk hún síðan að breyta vinnutíma 

sínum svo hann hentaði fjölskyldulífi hennar enn betur. Henni bauðst áframhaldandi ráðning 

en gat ekki þegið hana þar sem fjölskyldan hafði áform um að flytja erlendis, en fannst erfitt 

að þurfa að hafna því þar sem henni líkaði það mjög vel. En maðurinn hennar var að fara 

erlendis í nám til sérhæfingar og þau búin að ákveða að það hefði forgang. 

 

„ég einhvern veginn get varla sleppt þessu, þú veist, mér finnst svo, það 

gengur allt svo vel núna“ 

 

Gunnar hafði ágætis reynslu af samskiptum sínum við Vinnumálastofnun. Honum fannst 

starfsemin stundum heldur ósveigjanleg, aðstæður fólks væru ekki alltaf annað hvort svartar 

eða hvítar. Hann sagðist hafa farið á fullt af námskeiðum sem honum fannst frábær en hann 

gat sagðist alltaf hafa fundið sér eitthvað sem hann hafði áhuga á þegar hann gat valið sjálfur. 

Hins vegar hefði hann viljað að krafa yrði um meiri virkni meðal atvinnulausra og hafa hana 

markvissara og „flippaðra“. Gunnar sagði að það væri líklega margir í hans bransa án vinnu 

og því væri upplagt að kalla þá saman og virkja þá þannig. 

 

„af hverju ekki að reyna að skapa einhvern hitting, henda þeim út í bransann 

eða leyfa þeim að fara í heimsókn eða þú veist, að Vinnumálastofnun myndi 

skipuleggja eitthvað þannig, að stofnunin hefði einhver samskipti og myndaði 

tengingu til að brjóta ísinn, opna tengsl á milli [einstaklinga] með svipaða 

reynslu og áhuga“ 

Gunnari bauðst ekki áframhaldi ráðning, heldur voru uppi plön um að ráða annan einstakling í 

gegnum Vinnumálastofnun þar sem það tímabil sem greiddur yrði styrkur með Gunnari var að 

ljúka. Hann var ósáttur með að atvinnurekendur kæmust upp með svoleiðis hegðun og vildi 

sjá aukið eftirlit með samningum í vinnumarkaðsúrræðum, eins og tilvitnun í hann að ofan 

sýndi. Hann sagðist þó varla hafa haft áhuga á því að vinna lengur á þessum vinnustað vegna 

þess hve neikvæð samskipti hans og yfirmanns hans voru. 

 

Áhrif og ávinningur þátttöku í Vinnandi vegi  

Atvinnuleysið kom ekki eins við alla viðmælendur enda ólíkir persónuleikar sem bjuggu við 

mismunandi aðstæður. Það sama á við um upplifun þeirra af því að hafa fengið vinnu fyrir 

tilstilli vinnumarkaðsúrræðis eftir mikla fjarveru af vinnumarkaði árin á undan.  

Allar konurnar voru ráðnar í vinnu sem hentaði áhuga þeirra og menntun og/eða 

reynslu. Alda sem rekstrarstjóri þar sem hún gat verið innan um mikið af fólki og unnið að  

fjölbreyttum verkefnum sem kröfðust ekki mikillar kyrrsetu. Hún hafði  smá saman fengið 

meiri ábyrgð og sagðist hafa lært mjög mikið og sagði stolt frá ýmsu sem hún hafði gert í 

vinnunni og sá að þessi starfsvettvangur hentaði henni mjög vel. Svo starfsreynslan var bæði 

eflandi og þroskandi fyrir Öldu. Auk þess taldi hún að hún sig hafa aukna aðlögunarhæfni þar 

sem hún hafi náð að samræma stafið við barnauppeldið á sama tíma og hún lærði nýja færni 

og vann sig upp í vinnunni. 

Bára hafði nýlega menntað sig á því sviði sem hún var ráðin til en hafði litla reynslu. 

Hún fékk því tækifæri til að efla starfshæfni sína með þátttöku í Vinnandi vegi í mjög svo 

styðjandi umhverfi að hennar mati. Það tók Báru þó smá tíma að venjast nýja vinnustaðnum 

þar sem að karlar voru í miklum meirihluta og hún vanari að vinna innan um konur. Þá fannst 

Báru hún vera í meiri tengslum við samfélagið eftir að hún fór aftur að vinna, þótt hún hafi átt 

kunningja sem voru án vinnu á sama tíma og hún, og var afar ánægð með átakið og sína 

reynslu og sagðist standa mun betur að vígi heldur en fyrir þátttöku í Vinnandi vegi. Til að 

byrja með hafði hún hugsað sér að vinna bara út árssamninginn og fara þá að leita að annarri 

vinnu en þar sem bauðst áframhaldandi ráðning og henni líkar starfið mjög vel þá sá hún enga 

ástæðu til að hætta. 

 

„þetta gengur bara mjög vel og nú er ég eiginlega bara fastráðin sko /.../ ég 

verð örugglega eitthvað þarna áfram sko, og er svona alltaf að verða ánægðari 

og ánægðari sko /..../ þetta var svona draumaverkefni fyrir mig sko, að geta 

svona, þurfa ekkert að vera með samviskubit yfir því að vera svolítið 

hæggeng þarna til að byrja með sko /.../ ég var þarna í hálfgerðri starfsþjálfun 

fannst mér fyrst svona fyrstu mánuðina /.../ ég stend miklu betur að vígi 

núna“ 

 

Upplifun Erlu af árangri átaksins var ekki ósvipaður þeirri sem Alda og Bára höfðu. Hún 

sagði það ákveðin viðbrigði að þurfa að vakna á morgnanna og fara til vinnu eftir að hafa 

verið svona lengi án vinnu en það hafi vanist fljótt, sérstaklega þar sem hún var mjög ánægð 

með vinnustaðinn. Erlu bauðst ekki áframhaldandi ráðning, nema tímabundin sumarvinna í 

beinu framhaldi af samningstíma hennar. Henni fannst leiðinleg tilhugsun að þurfa að hætta í 

starfi sem hún var ánægð með og fara frá samstarfsfólki sem hún kunni afar vel við og hefði 

viljað starfa lengur á sama stað. En Erlu fannst hún hafa eflst við að fara aftur út á 

vinnumarkaðinn eftir langa fjarveru, bæði starfs- og félagslega, og var nokkuð bjartsýn fyrir 

komandi atvinnuleit og taldi að nýfengna starfsreynslan myndi koma sér vel. 

 

 „[ég efldist] alveg tvímælalaust, það er náttúrulega mjög eflandi að takast á 

við nýja hluti og kynnast nýju fólki og allt það /.../ get líka trúað því að þetta 

hafi haft góð áhrif á þann hátt að maður sé öflugari í að fara í viðtal og sækja 

um vinnur“ 

 

Reynsla Gunnars var líkari kvennanna að því leyti að hann fékk einnig vinnu við það sem 

hann hefði helst kosið og menntað sig í. Hann hafði gaman að vinnunni sjálfri og 

samstarfsfólkinu, sem hann kallaði „snillinga upp til hópa“. Gunnar hefði gjarnan viljað halda 

áfram að vinna að sínu verkefni ef aðstæður hefðu verið aðrar og samskipti við yfirmann  

hans hefðu verið öðruvísi. Hegðun hennar litaði reynslu Gunnars af átakinu á afar neikvæðan 

hátt og drógu verulega úr þeim jákvæðu áhrifum sem þátttakan hefði getað haft á líf hans. Það 

sem Gunnari fannst hann helst hafa lært af reynslu sinni var hve mikilvægt er að líða vel í 

vinnunni og fá verðskuldað viðmót og virðingu. Hann sagðist hafa tekið meðvitaða ákvörðun 

um að líta á þessa reynslu sem jákvæða. 

 

„ég er kominn með meiri aðlögunarhæfni á þann hátt að ég kann að meta fólk 

og aðstæður betur þótt ég sé ekki að vinna mitt fag, ég hefði getað farið aðra 

leið og upplifað þetta mun verr“ 

 Hann sagði það hjálpa sér að líta jákvætt á reynsluna að vera kominn með loforð um aðra 

vinnu eftir að samningi hans í Vinnandi vegi lyki. Sú vinna yrði ólík öllu sem hann hefur áður 

unnið við og tengist ekki á neinn hátt menntun hans. Hann sagði viss um að hann hefði ekki 

haft áhuga á slíku starfi áður en þátttaka hans í Vinnandi vegi kom til. Hann sagðist geta 

þakkað yfirmanni sínum fyrir að hafa opnað augu hans fyrir því mikilvægi góðs 

vinnuumhverfis, óháð því hvert starfið væri. 

 

„þetta hefur gert mér gott að því leiti, ég kann að meta bara gott 

vinnuumhverfi og eðlilegt fólk /.../ það er mótvægið við reynsluna“ 

 

Freyr, sem þó fannst hann neyddur til þátttöku í Vinnandi vegi, var að mestu ánægður með 

átakið og áhrif þess. Vel var tekið á móti honum, hann hafði hann gaman af starfinu og fékk 

hrós fyrir vinnu sína. Þótt honum hafi fundist erfitt til að byrja með að fara að vinna eftir 

tæplega fjögurra ára atvinnuleysi þá vandist það fljótt og setti lífið í fastari skorður. Þessi 

reynsla gaf honum smá spark og kippti honum aftur inn í samfélagið sem honum fannst hann 

hafa misst tengingu við í atvinnuleysinu. Hann tengdist mjög því verkefni sem hann var að 

fást við og fannst leiðinlegt að fá ekki lengri ráðningu. Hann hefði viljað klára verkefnið sem 

hann var að fást við og fannst erfitt að hugsa til þess að enginn tæki við því eftir að hann 

hætti. Það virtist hafa komið honum sjálfum á óvart hve vel hann stóð sig. Reynslan hafði 

aukið trú hans á eigin getu og víkkað sjóndeildarhringinn hvað varðar möguleg framtíðarstörf. 

 

 „maður getur svo bara gert ýmislegt sko, og líka bara vel“ 

 

Freyr sagði til að byrja með að þessi reynsla hefði þó ekki gert neitt fyrir sjálfstraust sitt eða 

aðlögunarhæfni en þegar leið á viðtalið og hann rifjaði upp áhuga sinn á starfinu, hrós og þá 

möguleika sem þessi reynsla opnaði þá breyttist það viðhorf.  

 

„já ég held að þetta hafi virkað, komið nokkuð vel út bara þegar ég fer að spá 

í þessu núna, ég er ekkert búinn að spá mikið í þessu /.../ en þetta var 

örugglega bara mjög jákvætt allt“ 

 

Þrátt fyrir neikvæða upplifun af atvinnuleysinu og ráðningarferlinu hans í Vinnandi vegi þá 

gat Davíð einnig séð bjartar hliðar á reynslu sinni þegar hann var spurður út í ávinning sinn af 

þátttöku í úrræðinu. Hann var stoltur yfir því að hann hafi gert mikið fyrir vinnustaðinn og 

þróað vinnulag í sinni deild sem bætir og auðveldar ýmis störf. Þá sagðist hann finna fyrir 

minni streitu og var hættur að andvarpa í gríð og erg líkt og hann sagðist hafa gert í 

atvinnuleysinu. Davíð var hann ánægður með hve afslappað starfsumhverfi sitt var, ólíkt því 

sem hann sagðist viðgangast hjá einkafyrirtækjum sem hugsa bara um gróða. En í slíku 

afslöppuðu og sveigjanlegu umhverfi sé hægt að róast og líta inn á við. 

 

„í sambandi við þennan sveigjanleika af því að ég er að vinna hjá borginni 

/.../ það var enginn þrýstingur á manni hérna sko, sem er mjög gott sko, og ég 

nýtti þennan sveigjanleika til að uppgötva aðeins sjálfan mig. Kannski er það 

það sem skiptir máli í atvinnuleysi að búa til umhverfi þar sem maður getur 

fengið að uppgötva sjálfan sig“ 

 

Davíð vildi hvorki meina að aðlögunarhæfni sín né samskiptahæfni hafi breyst eða aukist í 

kjölfar þessa reynslu. Þó sagðist hann vera orðinn góður í að leiðbeina fólki og deila þekkingu 

sinni. Hann sagðist vera sjálfstæðari og með mikið meira sjálfstraust en hann var fyrir átakið, 

og talaði stoltur um nýlegt hrós sem hann fékk fyrir vinnu sína. Ekki var áframhaldandi 

ráðning í boði en hann taldi að þessir eiginleikar ættu eftir að koma sér vel í framtíðinni. 

 

„þetta eru mjög stórir plúsar, þegar ég fer að tala um þetta þá geri ég mér 

grein fyrir þessu, þetta er svona eitthvað sem er mjög mikils virði sko, á 

[atvinnu]umsókn, og ég verð bara að vera óhræddur við að segja það /.../ 

finnst ég alveg getað sagt þetta og hérna, að því leyti finnst mér ég hafa 

þroskast, líka þú veist í starfi sko þannig að, eða, það er alveg öruggt að ég 

hef þroskast, sem er mjög gott“ 

Umræða 

Markmið þessarar rannsóknar var að fá innsýn í reynslu viðmælenda af atvinnuleysi og 

þátttöku í vinnumarkaðsúrræðinu Vinnandi vegi. Áhersla var á að skoða hvernig viðmælendur 

tókust á við langtímaatvinnuleysi og hvaða persónulega ávinning viðmælendur töldu sig hafa 

haft af þátttöku í Vinnandi vegi. Niðurstöður rannsóknar voru greindar í tvö meginþemu, 

upplifun á atvinnuleysi og ávinning af þátttöku í Vinnandi vegi. Það fyrra fjallar um þá þætti 

sem höfðu hvða mest áhrif á umrætt tímabil í lífi viðmælenda og skiptist í tvö undirþemu, 

samskipti og virkni annars vega og hindranir í atvinnuleit hins vegar. Seinna meginþemað 

fjallar um upplifun viðmælenda á eigin ávinningi í kjölfar þátttöku í Vinnandi vegi. Sú 

umræða skiptist einnig í tvö undirþemu, trú á eigin getu og aðlögunarhæfni. 

 

Upplifun á atvinnuleysi 

Helstu niðurstöður voru þær að allir viðmælendur höfðu orðið atvinnulausir í kjölfar 

efnahagshrunsins 2008 þegar gríðarleg fjölgun varð á hlutfalli atvinnulausra í samfélaginu. Sú 

staðreynd virðist hafa mildað áfall flestra viðmælenda við að vera án vinnu, en fólk á það til 

að taka síður ábyrgð á eigin atvinnuleysi í kreppu þegar atvinnuleysi er mikið (Jón Sigurður 

Karlsson, 2010).   

 

Samskipti og virkni 

Afar persónubundið er hvernig fólk upplifir atvinnuleysi almennt og hvernig það tekst á við 

afleiðingar þess. Svo virðist sem efnahagur fólks sé ekki mikilvægasta breytan í því samhengi 

heldur öryggi, félagsleg tengsl og áhugamál eða að hafa nóg stafni (Jón Sigurður Karlsson, 

2010). Segja má því að aðstæður kvennanna, sem rætt var við, til að takast á við atvinnuleysi 

hafi verið með besta móti þar sem þær stóðu bæði vel félags- og fjárhagslega, enda vildu þær 

alls ekki meina að atvinnuleysið hafi verið þeim erfitt.  

Virkni er afar mikilvæg í atvinnuleysi og minnkar líkur á neikvæðum afleiðingum þess 

(Audhoe o.fl. 2010; Kluve, 2006; Stenberg, 2007; Ulf, Schneide, & Uhlendorf, 2007; 

Vastamaki o.fl.) og var það raunin í tilviki kvennanna. Þær voru í miklum samskiptum við 

ættingja og vini og því lítil hætta á ein--angrun, sem er ekki óalgeng afleiðing atvinnuleysis, 

(Halldór S. Guðmundsson, 2008; Jón Sigurður Karlsson, 2010; Olesen, Butterworth, Leach, 

Kelaher og Pirkis, 2013). Þá voru konurnar mjög virkar í atvinnuleysingu, uppteknar af því að 

sinna fjölskyldum sínum og alls kyns öðrum athöfnum, t.d. íþróttastarfi, námi, listsköpun og 

hönnun. Svo virðist sem þær hafi allar haldið félagslegri reisn að því leyti að félagslegar 

aðstæður þeirra breyttust litið, nema þó að móðurhlutverkið hafi fékk meira vægi, sem var 

jákvætt að þeirra mati.  

Staða og upplifun karlmannanna var um margt ólík kvennanna, og var atvinnuleysið 

þeim erfiðara viðfangs. Þeir voru ekki jafn virkir og konurnar en þó að einhverju leyti. Freyr 

gerði lítið annað en að sinna áhugamálum sínum sem voru ljóðaskrif og lestur og Gunnar 

sagðist alltaf hafa haft eitthvað fyrir stafni og sótti nokkur virkninámskeið hjá 

Vinnumálastofnun sem hann var mjög ánægður með. Davíð var sá sem leið verst í 

atvinnuleysinu en hann virtist búa við minnstu félagstengslin og bjó við afar slæman fjárhag. 

Það varð til þess að hann fann fyrir streitu og reiði og upplifði sig valdlausan í eigin lífi. Þessi 

upplifun Davíðs dró m.a. úr sjálfstrausti hans og hamlaði honum í atvinnuleitinni, en slík 

viðbrögð eru þekktar afleiðingar aðstæðna sem þessara (Blustein, 2006; Jón Sigurður 

Karlsson, 2010). Þá sagðist Davíð hafa misst áhugann á að sinna áhugamálum sínum, þar sem 

afleiðingar atvinnuleysisins hafi dregið úr honum allan sköpunarmátt en einstaklingar sem 

eiga sér ekki áhugamál eiga hvað erfiðast með að þola atvinnuleysi (Halldór S. 

Guðmundsson, 2008, Velferðarráðuneytið, 2009). Davíð var einnig sá eini sem sagðist hafa 

upplifað mikla fordóma vegna atvinnuleysisins, bæði frá samfélaginu sem að hans sögn leit á 

atvinnulaust fólk sem letingja og einnig frá sjálfum sér en hann upplifði sig sem byrði á 

samfélaginu. Ekki er óalgengt að atvinnulausir einstaklingar finni fyrir skömm og gagnrýni 

vegna aðstæðna sinna og upplifi sig ekki jafna þeim sem hafa vinnu  (Audhoe o.fl, 2010; 

Bjarnason og Sigurdardottir, 2003; Guðbjörg Andrea Jónsdóttir og Stefán Ólafsson, 1993).  

Freyr og Gunnar bjuggu einnig við bág kjör en létu það minna á sig fá og fengu aðstoð 

frá ættingjum og vinum til að ná endum saman. Báðir voru nokkuð vel tengdir félagslega en 

ólíkir á margan hátt. Gunnar sótti nokkur námskeið hjá Vinnumálastofnun en hefði viljað að 

hann hefði verið krafinn um meiri virkni og sagðist sífellt hafa verið með augun opin fyrir 

tækifærum sem samræmdust menntun hans. Ólíkt Gunnari þá einangraðist Freyr mun meira 

frá samfélaginu og kom sér undan öllum tækifærum til virkni hjá Vinnumálastofnun. Hann 

var ekki í atvinnuleit og missti að vissu leyti skyn á tímanum sem hann var án vinnu. Óvirkni 

og minnkandi frumkvæði eru þekktar afleiðingar langtímaatvinnuleysis sem smitast oft út í 

önnur svið í lífi fólks. Það verður valdur að aukinni einangrun og viðkvæmni fyrir mótlæti 

(Jón Sigurður Karlsson, 2010; Olesen, Butterworth, Leach, Kelaher og Pirkis, 2013). Þessi 

ólíku viðbrögð við atvinnuleysinu og viðhorfi þeirra til þess endurspegluðust vel í 

viðbrögðum þeirra við því að hefja störf í gegnum Vinnandi veg. Gunnar var tilbúinn og 

ánægður með tækifærið á meðan Davíð og Freyr voru þeir sem voru ósáttastir, upplifðu 

valdleysi og þrýsting til virkni. En neikvæðni og upplifun á valdleysi minnka líkurnar á 

sjálfstrú og sveigjanleika til að takast á við áskoranir á uppbyggilegan hátt (Blustein, 2006; 

Kluve, 2006; Koen o.fl., 2010; Lindley, 2006; Savickas, 2005; Zikic og Saks, 2009).  

Samskipti og virkni virðast hafa mikið um upplifun viðmælenda á atvinnuleysi að 

segja. Þeir sem stóðu vel félagslega og höfðu mun jákvæðara viðhorf til virkni og þeirra 

úrræða sem bauðst áður en þátttaka í Vinnandi vegi kom til. Sömu viðmælendur höfðu að 

sama skapi einnig jákvæðari upplifun af atvinnuleysinu en þeir sem sinntu samskiptum minna 

og voru síður virkir í atvinnuleysinu. Sá sem var minnst virkur upplifið einnig mesta fordóma 

sem verkur upp spurningar um hvort það gætu verið samverkandi þættir þar sem einangrun 

hefur í raun andstæðar afleiðingar en félagsleg virkni. 

 

Hindranir í atvinnuleit 

Enginn viðmælenda sagist hafa verið virkur í atvinnuleit og voru flestir ekkert að leita að 

vinnu stóran hluta þess tíma sem þau voru án vinnu og kenndu að mestu um stöðunni í 

samfélaginu og að enga vinnu hafi verið að fá. Einnig komu fram ýmsar persónulegar 

hindranir meðal viðmælenda sem voru þeim hamlandi á ýmsan hátt. Þótt móðurhlutverkið 

hafi viðhaldið virkni og félagslegri stöðu kvennanna virtist það hafa virkað sem hamlandi í 

atvinnuleit þeirra, og helst Öldu og Báru sem áttu ung börn. Þær settu það fyrir sig að vinna 

um kvöld og helgar og vildu ekki raska fjölskyldulífinu of mikið. Þá voru tvær kvennanna 

með nám að baki sem þær vildu nýta í starfi og sú þriðja hafði til að byrja með bara hug á því 

að vinna hálfan daginn. Þær settu atvinnuleit sinni því strangar skorður og gerðu sér vel grein 

fyrir því, enda virtust þær nýta tímann í atvinnuleysinu vel í að sinna öðru en starfsferli sínum. 

Alda kvartaði yfir ópersónulegum og óþægilegum samskiptum við starfsfólk 

Vinnumálastofnunar, en hún og aðrir viðmælendur gerðu ekki alltaf greinamun á milli þess að 

hafa rætt við náms- og starfsráðgjafa eða annað starfsfólk stofnunarinnar. En Alda hefði viljað 

persónulegri og jákvæðari samskipti, minna af löngum tölvupóstum sem hún nennti ekki að 

lesa eða skildi illa og meira af gagnlegum upplýsingum um námskeið eða leiðir til að forðast 

þunglyndi í atvinnuleysi. 

 Alda var ein fjórum viðmælendum kvörtuðu undan þjónustu eða vinnubrögðum 

Vinnumálastofnunar sem telja má sem hindrun í atvinnuleit. Davíð kvartaði undan lélegu 

upplýsingum, þvingun í úrræði og fordómum sem virtust hafa letjandi áhrif á hann til að taka 

þátt í Vinnandi vegi með opnum og jákvæðum hug. Þegar Freyr hugsaði til baka sá hann 

einnig eftir því að hafa látið tímann líða án þess að sinna virkni né atvinnuleit, en hann náði að 

koma sér undan allri boðaðri virkni frá Vinnumálastofnun. Þá var Gunnar ekki sáttur með 

skort á tækifærum til virkni, eins vildi hann hafa þau markvissari. 

Hindrun þriggja viðmælenda var launatengd og höfðu þeir ekki áhuga á því að taka 

starfi sem borgaði laun sem voru lítið hærri en atvinnuleysisbæturnar, þó bjuggu tveir þeirra 

við slæman fjárhag. Gunnar var einn þessara viðmælenda en hafði einnig, líkt og tvær 

kvennanna, menntun að baki sem hann vildi nýta í starfi, en sú starfsgrein átti það til að gefa 

vel í aðra hönd þegar vel áraði. Gunnar sagðist hafa viljað sjá Vinnumálastofnun hópa saman 

bótaþegum með svipaðan bakgrunn og menntun í því skyni að auka virkni og tengslanet sem 

gæti komið að góðum notum í atvinnuleitinni. Davíð tengdi sjálfsmynd sína mikið við 

launaseðilinn og fannst lítillækkandi að vinna baki brotnu fyrir mjög lág laun. En hann sagði 

líka að hann ætti það til að segja hluti, t.d. í atvinnuviðtölum, sem ekki þykja viðeigandi eða 

of neikvæð og því falli hann oft illa inn í hópinn. Það var hans félagslega hindrun. Þá 

viðurkenndi Freyr að hafa ekkert leitað af vinnu heldur liðið ágætlega án vinnu og nýtti 

tímann í að gera það sem honum þótti skemmtilegt, án þess að hugsa út í hugsanlegar 

afleiðingar á starfsferil sinn. 

Það sem hindraði viðmælendur aðallaega í atvinnuleit áður en þeim bauðst þátttaka í 

Vinnandi vegi var slæmt atvinnuástand og lítið um svör við atvinnuumsóknum. Hins vegar 

töluðu þeir flestir um að hafa ekki lagt sig alla fram í atvinnuleitinni og nýtt tímann í að sinna 

öðrum hlutum. Konurnar áttu það sameiginlegt að búa við ágætan fjárhag og að hafa næg 

verkefni fyrir stafni, m.a að sinna fjölskyldum sínum, sem hindraði þær helst í atvinnuleitinni. 

Hins vegar voru launakröfur, fyrri starfsreynsla og félagsleg einangrun frekar hindranir í 

atvinnuleit karlanna. 

 

Ávinningur af  þátttöku í Vinnandi vegi 

Ávinnigur af þátttöku í Vinnandi vegi er annað meginþemað sem viðtölin voru greind í en 

áhugavert var að kanna persónulega upplifun viðmælenda á áhrifum þátttöku sinnar á líf sitt. 

Konurnar þrjár sem rætt var við eiga þær margt sameiginlegt í því samhengi sem 

fjallað er um í þessu verkefni og þá sérstaklega samanborði við karlana þrjá. Alda efldist án 

efa í kjölfar ráðningar sinnar í Vinnandi veg. Þá var starfsumhverfi hennar sífellt að breytast 

með fjölgun og fækkun samstarfsfólks auk þess sem hún tók að sér að vinna við stækkun 

rekstursins, og fékk þannig síaukið traust frá yfirmanni sínum. Þegar einstaklingur upplifir 

slíkt traust og stjórn á aðstæðum sínum valdefldist hann sem eykur líkurnar á að hann verði 

sveigjanlegri og takist á við áskoranir á jákvæðari hátt en sá sem upplifir sig án mikils valds 

yfir eigin aðstæðum (Lindley, 2006; Zikic og Saks, 2009; Koen o.fl., 2010; Savickas, 2006, 

Kluve, 2006; Blustein, 2011). Henni bauðst áframhaldandi ráðning, sem hún hefði þegið ef 

ekki væri fyrir plön um að flytja erlendis, en það hafði verið löngu ákveðið í tengslum við 

starfsnám og  starfsferils eiginmanns hennar. Báru var einnig boðin áframhaldandi ráðning 

sem hún hugðist þiggja. Hún var í skýjunum með reynslu sína af Vinnandi vegi og sagði að 

afar vel hafi verið tekið á móti henni, hún hafi aðlagast starfinu fljótt og væri nú að blómstra í 

starfi. Auk þess fannst henni hún vera í meiri tengslum við samfélagið eftir að hún fór aftur út 

á vinnumarkaðinn. Hún gerði sér grein fyrir því hve heppin hún hafi verið að fá þetta starf 

sem hafi verið algjört draumaverkefni. Erla hafði einnig náð að aðlagast sínum vinnustað 

mjög vel og fannst erfitt að þurfa að hætta við lok samningsins. En þar sem trú hennar á eigin 

getu og sjálfstraust virtist hafa aukist með því að hafa staðið sig vel í starfi þá gæti það ýtt það 

undir jákvæða hringrás árangurs og ánægju (Bandura, 1994; Locke og Latham, 2002; Niles og 

Harris-Bowlsbey, 2002). Erla sagðist í það minnsta tilbúnari til að hefja atvinnuleit að nýju 

eftir reynslu sína í Vinnandi vegi.  

 Mennirnir þrír höfðu allir að einhverju leyti neikvæða reynslu af Vinnandi vegi af 

tveimur ólíkum ástæðum. Davíð og Frey fannst þeim þröngvað inn í Vinnandi veg og 

upplifðu sig valdlausa að vissu marki þar sem þeir höfðu ekkert val. Fjárhagslegt ósjálfstæði 

þeirra gerði þá háða því að taka þátt í átakinu sem dró úr sjálfstæði þeirra og valdi yfir eigin 

aðstæðum (Jón Sigurður Karlsson, 2010; Youth: Investing and Empowering, 2009). Gunnar, 

sem tók Vinnandi vegi fagnandi, átti hins vegar í afar neikvæðu sambandi við yfirmann sem 

gerði ítrekað lítið úr vinnuframlagi hans sinn sem ýtti undir valdleysi ásamt því að finnast 

hann vera án valdslaus og bjargarlaus. En vald á eigin aðstæðum er mikilvægt atriði í andlegri 

vellíðan og þeirri tilfinningu að geta haft áhrif á gang mála (Jón Sigurður Karlsson, 2010; 

Youth: Investing and Empowering, 2009). 

Atvinnan tengir einstaklinga við samfélagið auk þess að gefa skilaboð um félagslega 

stöðu þeirra (Böttcher, 2008; Berlá, Blustein, 2006; Landy og Conte, 2010). Karlmennirnir 

virtust frekar tengja sjálfsmynd sína við þau störf sín og laun en konurnar. Dæmi um það er að 

þrátt fyrir langtímaatvinnuleysi og erfiðar aðstæður voru þeir of stoltir til að taka hvaða starfi 

sem bauðst. Davíð og Frey var einnig mjög umhugað um að einkaaðili myndi ekki fá tækifæri 

til að hagnast á atvinnuleysi þeirra, þ. e nýta starfskrafta þeirra með lítilli launaviðbót við 

þann styrk sem Vinnumálastofnun bauð. Þeir sættu sig báðir betur við að starfa fyrir 

Reykjavíkurborg fyrir slík laun. Þannig fannst þeim starfskraftar sínir síður notfærðir þar sem 

þeir væru að starfa fyrir samfélagið en ekki einkaaðila. 

Þrátt fyrir mismunandi aðkomu að átakinu þá voru allir viðmælendur ánægðir, að 

lokum, með störfin sem þeir fengu í gegnum Vinnandi veg. Alda, Bára, Erla og Gunnar fengu 

öll störf í tengslum við menntun sína eða fyrri starfsreynslu og voru að vonum ánægð með 

það. Davíð og Freyr voru í vörn til að byrja með og tóku ekki þátt af eigin frumkvæði eða 

forsendum. En eftir því sem leið á sáu þeir í auknum mæli hag sinn í því að taka þátt í 

úrræðinu. Báðir kynntust þei nýjum starfsvettvangi í gegnum úrræðið og uppgötvuðu í 

kjölfarið hæfni sem þeir vissu ekki að þeir byggju yfir sem hafði jákvæð áhrif á þá. Þegar 

einstaklingar vinna í starfsumhverfi sem samræmist áhugasviði þeirra, gildum og viðhorfi 

eykur það líkur á að þeir upplifi starfsánægju og nái árangri í starfi (Sharf, 2010). Það sama 

gildir um úrræði. Þau virka best þegar þau hentar þörfum hvers og eins og eru þeim gagnleg 

til framtíðar (Audhoe o.fl. 2010; Kluve, 2006; Stenberg, 2007; Vastamaki o.fl., 2009).  

Það virðast vera sterk tengsl á milli þess að viðmælendur hafi séð hag sinn í því að 

taka þátt í  Vinnandi vegi og ávinningi þeirra af úrræðinu. Til að byrja með voru ástæðurnar  á 

yfirborðinu, laun í stað atvinnuleysisbóta, starfsreynsla, samfélagsþátttaka og félagsleg 

samskipti. Allt eru þetta þættir sem auka vald og stjórn yfir eigin lífi og starfsferli. En seinna 

gerðu viðmælendur sér grein fyrir ávinningi þátttöku sinnar á innri þætti  sem reyndust ekki 

síður valdeflandi en þeir áðurnefndu og voru allir viðmælendur sammála um að kæmu að 

þegar samningstíma Vinnandi vegs lyki. Þessir innri þættir eru hér flokkaðir í tvö undirþemu 

ávinnings af þátttöku í Vinnandi vegi, trú á eigin getur og aðlögunarhæfni. 

  

Trú á eigin getu 

Þrátt fyrir ánægju með starfsreynslu sína voru viðmælendur ekki allir á einu máli hvað varðar 

áhrif Vinnandi vegar á persónulega hæfni þeirra eða eiginleika. Engin kvennanna vildi 

kannast við að sjálfstraustið sitt eða trúin á eigin getu hefði beðið hnekki í atvinnuleysinu. 

Fjölskylduaðstæður og athafnasemi þeirra gæti hafa haft mikið um það að segja þar sem það 

er eflandi fyrir báða þessa eiginleika að leysa hversdagsleg vandamál, hvort sem þau tengjast 

fjölskyldunni, námi eða í tómstundum því þegar vel gengur að leysa slík verkefni eykst 

sjálfstraust og viðkomandi fær aukna trú á eigin getu (Sharf, 2010; Savickas, 2005). Fyrri 

frammistaða er talin vera mesti áhrifaþátturinn hvað varðar trú á eigin getu (Bandura, 1994). 

Þótt konurnar hafi staðið sig vel í starfi áður og þær hafi ekki átt erfitt með að þola 

atvinnuleysið þá voru þær allar nokkuð vissar um að reynsla þeirra í Vinnandi vegi hafi gert 

sér sitthvað gott. Sjálfstraust þeirra og trú á eigin getu efldist að einhverju leyti við að fara út 

fyrir þægindarammann, með því að byrja í nýju starfi, og hafði ein þeirra orð á því hve eflandi 

það væri að kynnast nýju fólki og takast á við nýja hluti. Hún var viss um að starfsreynsla sín 

í Vinnandi vegi myndi koma sér að gagni í atvinnuleitinni sem beið hennar eftir að 

samningstíma lyki. Allar konurnar voru ánægðar með þær móttökur og viðmót sem þær fengu 

frá yfirmönnum og samstarfsfólki. Það vakti hjá þeim jákvæðar tilfinningar en slík reynsla er 

eykur trú á eigin getu (Bandura, 1994). Bára sagðist hafa eflst til muna í starfi eftir reynslu 

sína í Vinnandi vegi þar sem hún hafi fengið hálfgerða starfsþjálfun þegar hún byrjaði og 

hafði nú reynslu á því sviði sem hún hafði áhuga á að starfa við til lengdar og sagðist standa 

mun betur að vígi eftir þátttökuna í Vinnandi vegi. Alda lærði einnig margt nýtt og taldi upp 

ýmis atriði sem hún var stolt af því að hafa gert í vinnunni. Henni var, líkt og Báru, boðið 

áframhaldandi starf sem hún gat reyndar ekki þegið en fannst eflandi að fá boðið.    

Það virtist hafa komið Frey á óvart hve mikið hann hafði gaman af vinnunni sem hann 

fékk í gegnum Vinnandi veg eins og hann var ósáttur við hvernig það kom til að hann tók 

þátt. Hann lifði sig inn í starfið og fann að hann hafði metnað til að gera vel, hafði meira að 

segja áhyggjur af því að enginn tæki við starfinu þegar samningstíma hans lauk. Hann tók því 

undir að reynslan hafi aukið trú hans á eigin getu og sjálfstraust. Það virtist koma honum á 

óvart hve fær hann var í starfi sínu og var viss um að þessi reynsla hafi gert honum gott, þegar 

hann leiddi hugann að þessu í miðju viðtali. Gunnar gaf hins vegar lítið fyrir að sjálfstraust 

hans eða trú á eigin getu hafi aukist viði sína reynslu í Vinnandi vegi. Hann sagðist hafa gert 

margt nýtt sem var bæði skemmtilegt og gefandi og lýsti flestu samstarfsfólki sínu sem 

algjörum snillingum en framkoma yfirmanns var allt annað en valdeflandi né til að aukna 

sjálfstraust hans eða trú á eigin getu. Í raun var hann viss um þessir eiginleikar hefðu hæglega 

getað hlotið skaða af þessari reynslu hans ef hann hefði ekki tekið meðvitaða ákvörðum um að 

láta reynsluna ýta undir andlega þroska hans og sjálfsþekkingu. Hann hafði uppgötvað aukna 

trú á eigin getu til að láta ekki brjóta sig niður þegar hann vissi að hann hafi unnið vel. En 

hann sagðist hafa ákveðið að taka bara það besta frá þessum tíma og sjá bara það jákvæða, 

sem var að nú kynni hann betur að meta gott umhverfi og eðlilegt fólk, það hafi verið 

mótvægið við neikvæðu reynsluna.  

Aukin trú á eigin getu í kjölfar þátttöku í Vinnandi vegi virtist hafa komið 

þátttakendum á óvart. Í það minnsta virtist enginn þeirra hafa leitt hugann að þeirri eflingu 

fyrr en í viðtölunum. Allir voru þó sammála um að trú á eigin getu hafi eflst að einhverju 

marki í kjölfar þess að hafa lært nýja hluti og staðið sig vel í starfi. Viðmælendur sinntu 

störfum sínum vel í aðstæðum sem telja má krefjandi sökum langrar fjarveru af vinnumarkaði 

og  sérstöðu sinnar sem þátttakandi í vinnumarkaðsúrræði. Slík frammistaða krefst 

aðlögunarhæfni. 

 

Aðlögunarhæfni  

Allir viðmælendur gátu tekið undir að  aðlögunarhæfni þeirra hafi aukist í kjölfar þátttöku í 

Vinnandi vegi, á einn eða annan máta. En aðlögunarhæfni snýst í stuttu máli um hvernig 

einstaklingar takast á við nýjar og óþekktar aðstæður og snúa sér í vil. Aðlögunarhæfni 

byggist að miklu leyti á stjórn, sjálfstrausti, forvitni og umhugsun (Savickas, 2005; Savickas, 

2009) og komu þessir eiginleikar víða fram í þegar viðmælendur lýstu reynslu sinni. 

Eins og fram hefur komið tileinkaði Gunnar sér það viðhorf, eftir að hafa upplifað 

mjög neikvætt viðmót frá yfirmanni sínum, að láta ekki reynslu sína af neikvæðum atburðum 

draga sig niður heldur nýta reynsluna til góðs. Hann sagðist hafa aukið aðlögunarhæfni sína á 

þann hátt að eftir þessa slæmu reynslu af viðmóti yfirmanns síns kunni hann nú betur að meta 

fólk og aðstæður og taldi sig nú betur tilbúinn að fara út fyrir sitt sérsvið. Eftir þessa reynslu 

fannst honum starfsandinn skipta meira máli en starfið sjálft . Það má því segja að hann hafi 

öðlast aukna aðlögunarhæfni með því að taka stjórn á aðstæðum sínum, standa með sjálfum 

sér og láta ekki neikvætt viðmót í umhverfinu draga sig niður (Savickas, 2005; Savickas, 

2009). Hann sagðist vera tilbúnari en til að vinna mun fjölbreyttari störf en áður svo 

framarlega sem hann fái verðskuldað viðmót og virðingu að launum, en bæði stjórn og 

forvitni eru mikilvægar víddir innan aðlögunarhæfninnar (Savickas, 2005; Savickas, 2009; 

Sharf, 2010).  

Freyr kom sjálfum sér á óvart þegar hann var ekki bara fljótur að aðlagast því starfi 

sem honum var úthlutað í gegnum Vinnandi veg heldur stóð hann sig einnig afar vel í því. En 

þetta var starf sem hann sagðist líklega ekki hafa getað ímyndað sér að starfa við áður. Hann 

sagði reynslu sína í Vinnandi vegi hafa opnaði augu hans og víkkaði sjóndeildarhringinn hvað 

varðar þau störf sem hann getur hugsað sér að starfa við. Viðhorf Freys á reynslu sína er skýrt 

dæmi um aukna aðlögunarhæfni og aukinn vilja og sjálfstraust til að takast á við ný og óþekkt 

verkefni (Savickas, 2009; Sharf, 2010). Þá fannst honum hann í meiri og betri tengslum við 

samfélagið eftir að hann fór að starfa í gegnum Vinnandi veg, sem var mjög styrkjandi og þörf 

breyting eftir að hafa einangrast mikið frá því undafarin ár. Hann öðlaðist því betri stjórn á 

starfsferli sínum og aukið sjálfstraust í kjölfar vel unninna verka sem leiddi til aukinnar 

forvitni um hvað framtíðin bar í skauti sér. Það hafði komið honum nokkuð á óvart hve vel 

hann stóð sig í starfinu sem hann fékk og virkaði víðsýnni á atvinnumöguleika sína eftir að 

hafa tekið þátt í Vinnandi vegi. Hann hafði ekki gert sér grein fyrir því áður en viðtalið fór 

fram að hann gat gert ýmislegt, og það vel. 

Davíð vildi ekki meina að aðlögunarhæfni hafi aukist í kjölfar þátttöku sinnar í 

Vinnandi vegi en svo kom ýmislegt í ljós þegar hann deildi reynslu sinni að hún bar vitni um 

annað. Davíð upplifði aukna stjórn á lífi sínu eftir að hann hóf störf í gegnum Vinnandi veg. 

Hann virtist meðvitaðri um ábyrgð á eigin starfsferli og mikilvægi þess að vera opinn fyrir 

tækifærum sem berast, sem er mikilvægur þáttur aðlögunarhæfni (Savickas, 2005). Hann 

talaði stoltur um ýmislegt sem hann hafði komið í verk og sagðist orðinn fær í því að kenna 

öðrum og leiða áfram í vinnu og jók það sjálfstraust hans. Það reyndist honum áskorun að 

vera án vinnu og taka þátt í Vinnandi vegi en hann hafði yfirstigið ýmsar hindranir á borð við 

skömm og brotna sjálfsmynd en hafði nú aukna trú á sjálfum sér og forvitnari um möguleika 

sína í framtíðinni. Sjálfstraust snýst einmitt um þá trú að eitthvað jákvætt komi í kjölfar allra 

áskorana sem í vegi verða. Sjálfstraust leiðir fólk út í ákveðna könnun sem einnig er merki um 

aukna aðlögunarhæfni á starfsferli (Savickas, 2005).  

Góð frammistaða í starfi eykur trú á eigin getu og ýtir undir jákvæða hringrás árangurs 

og ánægju (Bandura, 1994; Locke og Latham, 2002; Niles og Harris-Bowlsbey, 2002). Davíð 

hafði orð á því hve glaður hann var með að hafa fengið vinnu á stað með rólegu 

starfsumhverfi, engin pressa hafi verið á honum þar sem hann vann fyrir borgina en ekki 

einkafyrirtæki og því enginn að reyna að græða á honum. Þá hafi hann fengið tækifæri til að 

líta inn á við og læra betur á sig, hæfni sína og áhuga. Slík innri forvitni telur Savickas (2005) 

auki aðlögunarhæfni einstakling, með innri upplýsingaöflun eykst ytri forvitni á að prófa nýja 

hluti og prófa sig áfram. Davíð var því vongóður um að þessi reynsla myndi koma sér vel 

seinna. Hann virtist, líkt og Freyr, vera að gera sér grein fyrir ávinningi sínum á meðan 

viðtalinu stóð og sagðist nú gera sér grein fyrir að stórir plúsar hefðu bæst við starfsreynslu 

sína sem væri mikils virði og taldi öruggt að hann hafi þroskast í starfi, og var afar ánægður 

með það. Davíð virtist meta starfsferil sinn betur en áður. Hann hafði lært af reynslu sinni og 

hafði meiri metnað fyrir starfsferilsþróun sinni í framtíðinni en áður. Að vera umhugað um 

eigin starfsferli er langmikilvægasti þátturinn í aðlögunarhæfni hvers og eins og snýr það 

meðal annars að meðvitund á framtíðarverkefnum á starfsferlinum og hverju þarf að huga að 

varðandi eigin starfsþróun. Mikilvægt fyrir þróun starfsferils að einstaklingar læri af fortíðinni 

til að meta stöðuna í nútíðinni, sem Davíð virtist einmitt vera með hugann við enda afar stutt 

eftir af ráðningarsamningi hans þegar viðtalið fór fram. 

Allir viðmælendur sammála um að reynsla þeirra í Vinnandi vegi hafi aukið 

aðlögunarhæfni sína. Áttu þeir mun auðveldara með að bera skyn á þann ávinning en 

breytingar á trú á eigin getu. Ef til vill eru vísbendingar um aðlögunarhæfni áþreifanlegri og 

mögulega ástæða þess að trú á eigin getu jókst. En þessir eiginleikar haldast í hendur og 

fléttast í takt við aðstæður, reynslu og hegðun hvers og eins. Framtíðar starfsferill flestra 

viðmælenda var óljós þegar viðtölin fóru fram þar sem einungis einn þeirra hugðist halda 

áfram að vinna á sama stað. Allir viðmælendur virtust mun betur í stakk búnir til að að takast 

á við slíkar aðstæður eftir að hafa tekið þátt í Vinnandi vegi. Enginn þeirra virtist kvíða mikið 

fyrir því að klára samningstíma sinn og ekki bara sökum batnandi atvinnuástands heldur hafði 

aðlögunarhæfni þeirra mikið um það að segja. 

Heilt á litið var upplifun viðmælenda af atvinnuleysi ekki mjög slæm og var það að 

stærstum hluta stuðningi frá fjölskyldunni og nánasta umhverfi að þakka (Lent, 2005; Lent, 

Brown og Hackett, 2002; Sharf, 2010). Virkni flestra viðmælenda, hvort sem hún tengdist 

áhugamálum, námi, fjölskyldu eða þátttöku í námskeiðum Vinnumálastofnunar, hafði mikið 

að segja um líðan þeirra á meðan atvinnuleysinu stóð enda talin besta leiðin til að verjast 

neikvæðum afleiðingum atvinnuleysis (Audhoe o.fl. 2010; Kluve, 2006; Stenberg, 2007; Ulf, 

Schneide, & Uhlendorf, 2007; Vastamaki o.fl., 2009). Allir viðmælendur sögðust hafa dottið 

að einhverju leyti úr tengslum við samfélagið. Flestir voru farnir að sakna þess að taka ekki 

þátt í atvinnulífinu og leggja sitt af mörkum en það er algeng upplifun einstaklinga án atvinnu 

(Audhoe o.fl, 2010; Blustein, 2006; Jón Sigurður Karlsson, 2010; Körner o.fl, 2011). Tilkoma 

Vinnandi vegs var því kærkomið úrræði í huga flestra viðmælenda þó eitthvað hafi borið á 

upplifun um þvinganir og valdleysi hjá tveimur þeirra.  

Eftir því sem leið á Vinnandi veg urðu viðmælendur sáttari með stöðu sína og 

neikvæðar tilfinningar í garð úrræðisins voru hverfandi meðal þeirra sem fundu fyrir 

þvingunum. Það tók alla viðmælendur smá tíma að aðlagast vinnumarkaðinum aftur, með 

tilheyrandi breytingum á fjölskyldulífi og félagslífi. Reynslan virðist hafa leitt til þess að 

viðmælendur öðluðust einhverju marki bæði aukna trú á eigin getu og aðlögunarhæfni á 

starfsferli sem gerði það að verkum að þeir voru jákvæðari fyrir framtíðinni en þeir voru áður 

en þátttaka þeirra í Vinnandi vegi kom til. 

Lokaorð 

Markmið þessarar rannsóknar var að fá innsýn í reynslu viðmælenda af atvinnuleysi og 

þátttöku í vinnumarkaðsúrræðinu Vinnandi vegi. Eins og oft er með eigindlegar rannsóknir þá 

vekja þær upp fleiri spurningar en þær svara og er þessi rannsókn gott dæmi um það. Þá er 

heldur ekki  hægt að alhæfa út frá niðurstöðunum. Þær gefa samt sem áður góða innsýn í 

upplifun viðmælenda af atvinnuleysi og reynslu þeirra af Vinnandi vegi. Fyrir tilviljun 

skiptust viðmælendur í tvennt eftir kyni hvað varðar samfélagslega- fjárhagslega og félagslega 

stöðu. Konurnar voru sterkari á þessum sviðum en karlarnir, sem allir voru einstæðir, og var 

upplifun kvennanna af atvinnuleysi mun jákvæðari í kjölfarið. Þessar niðurstöðurnar eru í 

samræmi við aðrar rannsóknir sem sýna að einstæðir karlmenn yfir þrítugu séu í hópi þeirra 

sem líður hvað verst án atvinnu (Howe o.fl. 2004; Jón Sigurður Karlsson, 2010). 

Það mildaði neikvæð áhrif atvinnuleysisins meðal allra viðmælenda að vera án vinnu á 

tímum efnahagskreppu og atvinnuleysi var með mesta móti. Á slíkum tímum kenna 

einstaklingar sér síður um eigið atvinnuleysi og finna síður fyrir skömm vegna aðstæðna sinna 

(Jón Sigurður Karlsson, 2010; McKee-Ryan o.fl, 2005). Hins vegar virðist sem ákveðin 

togstreita hafi myndast milli ákveðinna viðmælenda og starfsfólks Vinnumálastofnunar. 

Nokkrir viðmælendur höfðu neikvætt viðhorf til láglaunastörfum og fannst þau niðurlægjandi. 

Sögðust þeir hafa fundið fyrir neikvæðu viðmóti í kjölfar þess að hafna slíkum störfum, bæði 

frá starfsfólki stofnunarinnar og frá samfélaginu. Ekki eru aðstæður allra eins og erfitt að 

segja til um ástæður þess að atvinnulaus einstaklingur hafni starfi. Fyrst og fremst tel ég þetta 

vera merki þess að lágmarkslaun séu of lág til að virka hvetjandi fyrir bótaþega.  

Einn viðmælandi gagnrýndi tvíþætt hlutverk Vinnumálastofnunar, að hún færi bæði 

með ráðgjafarhlutverk og eftirlitshlutverk í stað þess að sinna bara öðru þeirra og láta aðrar 

stofnanir sjá um hitt. Ég skildi vel þá gagnrýni með tilliti til hans upplifun. Hann taldi sig ekki 

hafa fengið nægan stuðning og ráðgjöf og sagðist finna fyrir fordómum þegar hann tók ekki  

þeim láglaunastörfum sem buðust. Þetta var hans persónulega upplifun en trúlegt er að það 

getir reynst náms- og starfsráðgjöfum stofnunarinnar erfitt að sinna báðum hlutverkum. 

Áhugavert væri að rannsaka langtímaáhrif vinnumarkaðssúrræða eða viðhorf náms- og 

starfsráðgjafa á að þurfa að sinna bæði ráðgjöf og stuðningi í bland við eftirlit og beitingu 

viðurlaga.  

Flestir viðmælendur höfðu nóg fyrir stafni á meðan atvinnuleysinu stóð og voru í 

góðum félagslegum tengslum. Auk þess bjó helmingur þeirra við ágætis fjárhag þrátt fyrir 

atvinnumissinn. Heildarupplifun viðmælenda á atvinnuleysi var því ekki eins neikvæð og ætla 

mætti út frá hve lengi þeir voru án vinnu og rannsóknum á áhrifum atvinnuleysis. Einn 

viðmælenda gagnrýndi Vinnumálastofnun fyrir skort á eftirfylgni með atvinnurekendum sem 

nýttu sér vinnumarkaðsúrræði og styrkgreiðslur upp í launakostnað. Hann vildi að sérstakt 

eftirlit væri með þeim sem buðu starfsfólki sínu ekki áframhaldandi ráðningu eftir að 

samningi við Vinnumálastofnun lauk. Ekki síst ef atvinnurekendur notfærðu sér slík úrræði 

endurtekið. Þá kom einn viðmælanda fram með áhugaverða hugmynd til að virkja 

atvinnulausa einstaklinga. Hugmynd hans snérist um að skapa virknihópa þar sem 

atvinnuleitendur með svipaðan bakgrunn og starfsáhuga væri stefnt saman í því skyni að auka 

virkni, félagstengsl og tengslanet þeirra á milli. Þetta þótti rannsakanda afar áhugaverðar og 

góðar hugmyndir. Hægt væri að blanda saman óformlegum fundum, fræðslu og 

vinnustaðaheimsóknum sem tengdust ákveðnum starfsgreinum sem hópurinn hefði mestan 

áhuga á. Sami viðmælandi hafði líka hugmyndir um sjónvarpsstöð á vegum 

Vinnumálastofnunar sem myndi einblína á efni sem væru gagnlegt atvinnuleitendum, t.d. 

starfskynningar, atvinnuauglýsingar, tilkynningar og ýmiskonar uppörvandi efni.  

Hvað varðar þátttöku í Vinnandi vegi þá virðist úrræðið hafa virkaði sem skyldi. Fjórir 

viðmælendur fengu starf í Vinnandi vegi sem samræmdist áhugasviði þeirra. Þessir sömu 

einstaklingar voru einnig meðvitaðri um gildi þátttöku sinnar fyrir starfsferil sinn í 

framtíðinni. Þeir sáu því skýrari tilgang með þátttöku sinni en hinir (Audhoe o.fl. 2010; 

Kluve, 2006; Stenberg, 2007; Vastamaki o.fl., 2009) Hinir tveir sem voru neikvæðir út í 

Vinnandi veg til að byrja með fengu störf sem þeim fór að líka þegar leið á. Ekki síst vegna 

þess að þeir uppgötvuðu í kjölfarið jákvæða eiginleika hjá sjáflum sér sem þroskaði þá og 

efldi.  

Niðurstöður þessarar rannsóknar samræmast að miklu leyti niðurstöðum fjölmennrar 

könnunar sem Vinnumálastofnun gerði á árangri úrræða sinna síðustu ára. Vinnandi vegur 

kom hvað best út af úrræðum Vinnumálastofnunar hvað varðar út hvað varðar sjálfstraust og 

eflingu í atvinnuleit í kjölfar þátttöku. Samkvæmt niðurstöðum könnunarinnar telur meirihluti 

fyrrum þátttakenda Vinnandi vegs að starfshæfni sín hafi aukist í kjölfar þátttöku sinnar, en 

slík hæfni byggist að miklu leyti á trú á eigin getu, aðlögunarhæfni og sjálfstrausti (Lent, 

2005; Lent, Brown og Hackett, 2002; Lindley, 2006; Sharf, 2010). Niðurstöðurnar eru einnig í 

takt við niðurstöður stærri rannsókna sem sýna að vinnumarkaðsúrræði séu afar árangursrík 

leið til að virkja og efla atvinnuleitendur og sem öflug vörn gegn fjölmörgum neikvæðum 

afleiðingum langtímaatvinnuleysis (Kluve, 2006; Ulf, Schneide, & Uhlendorf, 2007; 

Velferðarráðuneytið, 2012). 

Þrátt fyrir ólíka samfélagslega stöðu og reynslu viðmælanda af atvinnuleysi þá er hægt 

gera ráð fyrir að enginn viðmælenda hafi verið á verri stað við lok samningstíma en fyrir 

þátttöku í Vinnandi vegi. Allir virtust hafa öðlast aukna starfshæfni og/eða sjálfsþekkingu í 

kjölfar þátttöku sinnar í Vinnandi vegi. Viðmælendur uppgötvuðu í fari sínu styrkleika og 

jákvæða eiginleika sem þeir höfðu ekki gert sér grein fyrir áður eða misst sjónar á í 

atvinnuleysinu. Ætla má að viðmælendur hafi staðið uppi sem sterkari einstaklingar eftir að 

hafa tekið þátt í Vinnandi vegi og, með vísun í titil ritgerðarinnar, má telja alveg öruggt að 

þeir hafi þroskast. 

Fylgiskjöl 

Fylgiskjal nr. 1   

Tölvupóstur 

 

 

Eftirfarandi texti var sendur með tölvupósti á mögulega viðmælendur í maí 2013, og 

kynningarbréf (fylgiskjal 2) sem viðhengi. 

 

 

 

 

Ágæti viðtakandi  

Vinnumálastofnun vinnur nú að úttekt á starfsþjálfunarátakinu Vinnandi vegur. Sem hluti af 

þeirri úttekt mun Guðný Eyþórsdóttir taka viðtöl við hóp fólks sem fengið hefur vinnu í 

gegnum Vinnandi veg og mun hún nýta niðurstöður þeirra viðtala við gerð meistararitgerðar 

sinnar í Náms- og starfsráðgjöf við Háskóla Íslands. 

Nafn þitt kom upp í úrtaki úr hópi þeirra sem þátt hafa tekið í þessu verkefni. Innan fárra daga 

mun Guðný því hafa samband við þig símleiðis og óska eftir stuttu viðtali við þig um upplifun 

og reynslu þína af þátttöku í verkefninu. Ef þú ert andvíg(ur) því að haft verði samband við 

þig vegna þessa getur þú svarað þessum tölvupósti og gert grein fyrir að þú hafir ekki áhuga á 

frekari þátttöku. 

Allar upplýsingar sem koma fram í viðtölunum verða órekjanlegar til einstakra svarenda og 

fullum trúnaði heitið. 

Við viljum benda þér á að þér er ekki skylt að taka þátt í rannsókninni, þú getur hætt við 

þátttöku hvenær sem er, eða neitað að svara einstökum spurningum. 

Með fyrirfram þökk,Karl Sigurðsson, 

sérfræðingur á Vinnumálastofnun 

sími 515 4800. 

Fylgiskjal nr. 2 

Kynningarbréf 

 

Kynningabréf 

Vinnandi vegur: upplifun og árangur 

 

Kæri viðtakandi,  

Guðný heiti ég og er nemi í náms- og starfsráðgjöf við Háskóla Íslands. Ég ætla mér að fjalla 

um átaksverkefnið Vinnandi veg,  sem Vinnumálastofnun setti af stað í febrúar 2012,  í 

meistaraverkefni mínu. Rannsóknin fer fram í maí-júní 2013 og lýkur í júlí sama ár. 

 

Tilgangur 

Tilgangur rannsóknarinnar er að kanna reynslu  einstaklinga sem fóru út á vinnumarkaðinn í 

gegnum Vinnandi veg.  Mun ég leggja áherslu á persónulega upplifun af atvinnuleysi, starfinu 

sem boðið var upp á og núverandi stöðu.  

 

Þátttakendur 

Leitast verður við að velja þátttakendur sem eru ennþá starfandi í gegnum Vinnandi veg, að 

atvinnuveitandi fá ennþá greitt með viðkomandi, á meðan rannsókn fer fram. Að örðu leyti 

byggir rannsóknin á hentugleikaúrtaki.  

 

Aðferð 

Þátttaka í rannsókninni felur í sér að tekin verða hálf opin viðtöl við þátttakendur sem verða 

tekin upp á upptökutæki. Miðað verður við að viðtölin taki um 40 mínútur að hámarki. Eftir 

að viðtölin eru afrituð af mér verður þeim eytt.  

 

Aðgengi að gögnum rannsóknarinnar 

Fyllsta trúnaðar verður gætt. Ekki mun verða hægt að rekja upplýsingar sem fást í viðtölum til 

þátttakendur. Engin nöfn eða önnur persónuleg gögn verða afhent öðrum og engar rekjanlegar 

upplýsingar munu koma fram í niðurstöðum rannsóknarinnar.  

 

Upplýst samþykki 

Þátttaka felur í sér viðtal rannsakanda við þátttakanda. Heimilt er að hætta þátttöku í 

rannsókninni hvenær sem er og sleppa því að svara ákveðnum spurningum. Þátttaka í 

rannsókninni felur ekki í sér greiðslur né afleiðingar sé hætt við þátttöku. 

Fylgiskjal nr. 3  

Upplýst samþykki 

 

Upplýst samþykki fyrir viðtali vegna þátttöku í rannsókninni Vinnandi vegur: upplifun og reynsla 

(vinnuheiti ritgerðar). Rannsakandi er Guðný Eyþórsdóttir meistaranemi í náms- og starfsráðgjöf við 

Háskóla Ísland og er rannsóknin liður í lokaverkefni hennar til fullnaðar meistaragráðu í náms- og 

starfsráðgjöf. Þátttaka er valfrjáls. 

 

 Rannsóknin byggist á eigindlegum viðtölum við þátttakendur í vinnumarkaðsúrræðinu Vinnandi 

veg.  Jafnframt verða nýttar tölulegar upplýsingar um Vinnandi veg þar sem rýnt verður í þátttöku 

og árangur verkefnisins.  

 Eitt viðtal verður tekið við hvern þátttakanda og gert er ráð fyrir að þau taki innan við klukkutíma 

hvert. 

 Markmið rannsóknar er að fá innsýn í upplifun og reynslu einstaklinga hvað varðar þátttöku í 

vinnumarkaðsúrræðinu Vinnandi veg á vegum Vinnumálastofnunar. 

 Viðmælanda er ekki skylt að svara öllum spurningum rannsakanda sem og getur hætt við þátttöku 

hvenær sem er í rannsóknarferlinu án útskýringa. 

 Fullum trúnaði er heitið og hvorki nöfn þátttakenda né aðrar persónugreinandi upplýsingar verða 

birtar í lokaverkefninu. 

 Viðtöl verða tekin upp til afritunar en þeim verður eytt við lok úrvinnslu. Gert er ráð fyrir að 

rannsókn ljúki fyrir 30.ágúst 2013.  

 Rannsóknin hefur verið tilkynnt til Persónuverndar samkvæmt lögum um persónuvernd og 

meðferð persónuupplýsinga  (77/2000). 

 

Ég staðfesti hér með undirskrift minni að mér hefur verið kynnt umfang og eðli þessarar rannsóknar og 

samþykki þátttöku mína. Ég geri mér grein fyrir því að upplýsingar sem ég veiti geta verið nýttar í  

rannsókn Guðnýjar Eyþórsdóttur, Vinnandi vegur: upplifun og reynsla, og þrátt fyrir þessa 

samstarfsyfirlýsingu geti hætt við þátttöku án útskýringa.  

 

 

___________________                                   _________ ___________________ 

Undirskrift viðmælanda                             Dagsetning                                  Undirskrift rannsakanda 

 

 

Fyrir nánari upplýsingar er velkomið að hafa samband við Guðnýju með tölvupósti,                             

gue6@hi.is , gudnyey@hotmail.com  eða í síma 861-0019. 

 

 

mailto:gue6@hi.is

Fylgiskjal nr. 4  

Viðtalsrammi 

 

 

Grunnupplýsingar 

 Aldur, búseta 

 Fjölskylduhagir, hjúskaparstaða 

 Nám og menntun 

 Fyrri störf og starfsreynsla 

 

Atvinnuleysið: 

 Hvernig kom atvinnuleysið til? 

 Hvernig var viðhorf þitt og líðan þegar þú misstir vinnuna? 

 Leitaðirðu til ráðgjafa hjá VMST 

o Hvernig gekk það fyrir sig? 

 Þátttaka í öðrum úrræðum hjá VMST fyrir Vinnandi Veg (VV)? 

 Hvernig reynsla var það að vera án vinnu lengur en eitt ár? 

o Hvernig breyttist líðanin eftir því sem á leið? 

 Stuðningur 

o Hvað hjálpaði þér helst í gegnum þennan tíma? 

 

 

Hver voru áhrif atvinnuleysis á:  

 Sjálfsmynd /sjálfstrausti 

o Viðkvæmni / valdleysi 

 Félagslegum  tengslum 

o Við fjölskyldu, maka, vini, samfélagið 

 Aðlögunarhæfni 

 Breytingar á andlegri eða líkamlegri líðan á meðan atvinnuleysinu stóð? 

 

Atvinnuleit 

Varstu í virkri atvinnuleit allan tímann? 

 Hvernig sýndirðu frumkvæði og virkni 

 Hverjar voru helstu hindranir/hvatar í atvinnuleitinni?  

 Hvaða stuðningsnet hafðirðu? 

Vinnandi vegur: 

 Hvernig kom þátttaka þín til? 

 Hvernig upplifun var að fara að vinna aftur? 

o Hvernig var tekið á móti þér? 

o Hvernig var sambandið við yfirmenn, samstarfsfólk? 

o Breyttist líðan þín, andleg eða líkamleg, eftir að þú fórst að vinna? Hvernig þá? 

 

 Fannstu fyrir breytingum hvað varðar:  

 Sjálfsmynd  

 Sjálfstraust 

o Af hverju?  

o Hvernig þá? 

 Félagsleg tengsl 

o Við fjölskyldu, maka, vini 

  Samfélagsþátttaka 

 Aðlögunarhæfni 

 

o Er eitthvað sem þú hefðir viljað hafa/ öðruvísi? 

o Varðandi Vinnumálastofnun 

o Varðandi Vinnandi Veg 

o Varðandi Vinnustaðinn 

o Eigin viðhorf eða hegðun,  

 

Eftir að VV-samningi lýkur: 

o Hvað tekur við eftir VV? 

o Staða á vinnumarkaði?  

o Hvernig hefur þessi reynsla nýst þér? 

o Ertu með opnari hug fyrir tækifærum 

o Finnst þér þú tilbúin að fara út á vinnumarkaðinn? 

o Hvernig þá? 

o Hvað hefur breyst frá því fyrir VV? 

 

 

 Er eitthvað sem þú vilt bæta við að lokum sem þér finnst ekki hafa komið fram? 

 

 


